
ПЕШГУФТОР

Соли 2021 Ҷумҳурии Тоҷикистон 30-солагии Истиқлолияти давлатии худро бо дастовардҳои назаррас дар ҳамаи соҳаҳои ҳаёт, аз ҷумла дар соҳаи ҳуқуқу озодиҳои инсон ҷашн гирифт. Соли 2021 барои мақомоти Ваколатдор оид ба ҳуқуқи инсон дар Ҷумҳурии Тоҷикистон низ хотирмон буд, зеро 5 сол қабл бо иқдоми Асосгузори сулҳу ваҳдати миллӣ - Пешвои миллат, Президенти Ҷумҳурии Тоҷикистон муҳтарам Эмомалӣ Раҳмон бо мақсади таҳким бахшидани ҳифзи ҳуқуқу озодиҳо ва пешбурди манфиатҳои беҳтарини кӯдакон вазифаи муовини Ваколатдор оид ба ҳуқуқи инсон – Ваколатдор оид ба ҳуқуқи кӯдак дар Ҷумҳурии Тоҷикистон таъсис дода шуд. 

Бо дастгирии ҳамаҷонибаи Ҳукумати Ҷумҳурии Тоҷикистон Ваколатдор оид ба ҳуқуқи кӯдак дар Ҷумҳурии Тоҷикистон фаъолияти худро тибқи Қонуни Ҷумҳурии Тоҷикистон “Дар бораи Ваколатдор оид ба ҳуқуқи инсон дар Ҷумҳурии Тоҷикистон” ба роҳ монда, дар доираи салоҳиятҳои муқаррарнамудаи қонунгузорӣ ҷиҳати ҳимоя ва пешбурди ҳуқуқу озодиҳои кӯдак дар ҷумҳурӣ саҳмгузорӣ намуд.

Дар ин муддат Ваколатдор оид ба ҳуқуқи кӯдак дар Ҷумҳурии Тоҷикистон амалисозии аввалин Стратегияи фаъолияти худро барои солҳои 2018-2020 муваффақона ба анҷом расонид. Амалисозии Стратегияи мазкур дар ҳамкории зич бо дигар сохторҳои Дастгоҳи Ваколатдор оид ба ҳуқуқи инсон дар Ҷумҳурии Тоҷикистон, намояндагиҳо ва қабулгоҳҳои ҷамъиятии Ваколатдор оид ба ҳуқуқи инсон дар маҳалҳо ва ҳамчунин мақомоти давлатӣ, созмонҳои байналмилалӣ ва сохторҳои ҷомеаи шаҳрвандӣ амалӣ карда шуда, барои таҳким бахшидан ба ҳамкориҳои Ваколатдор оид ба ҳуқуқи кӯдак бо мақомоти давлатӣ, созмонҳои байналмилалӣ ва ташкилотҳои ғайридавлатӣ заминаи қавӣ  гузошт. 

Ҳамзамон, соли 2020 амалисозии Стратегияи фаъолияти мақомоти Ваколатдор оид ба ҳуқуқи инсон дар Ҷумҳурии Тоҷикистон барои солҳои 2016-2020  низ муваффақона анҷом дода шуд. Аз ин лиҳоз, бо мақсади муттаҳид намудани саъю талошҳои Ваколатдор оид ба ҳуқуқи инсон ва Ваколатдор оид ба ҳуқуқи кӯдак ҷиҳати пешбурди ҳуқуқу озодиҳои инсон, аз ҷумла кӯдакон Стратегияи ягонаи мақомоти Ваколатдор оид ба ҳуқуқи инсон дар Ҷумҳурии Тоҷикистон барои солҳои 2021-2025 таҳия ва тасдиқ карда шуд. Стратегияи мазкур имконият медиҳад, ки ҳамоҳангии фаъолият дар доираи як мақомот таъмин карда шуда, самаранокии чорабиниҳои дар нақша пешбинишуда зиёд карда шавад.  

Маърӯзаи пешниҳодшаванда панҷумин маърӯзаи навбатӣ ва аввалин маърӯза дар доираи амалисозии Стратегияи фаъолияти мақомоти Ваколатдор оид ба ҳуқуқи инсон дар Ҷумҳурии Тоҷикистон барои солҳои 2021-2025 буда, бо дарназардошти самтҳои афзалиятноки Стратегияи мазкур таҳия шудааст.

Маърӯза бо мақсади иттилоотонии мақомоти давлатӣ, сохторҳои ҷомеаи шаҳрвандӣ, воситаҳои ахбори омма ва аҳли ҷомеа дар бораи фаъолияти Ваколатдор оид ба ҳуқуқи кӯдак ва вазъи риояи ҳуқуқи кӯдак дар Ҷумҳурии Тоҷикистон дар соли 2021 таҳия гардида, дар асоси моддаи 327 Қонуни Ҷумҳурии Тоҷикистон “Дар бораи Ваколатдор оид ба ҳуқуқи инсон дар Ҷумҳурии Тоҷикистон” ба Президенти Ҷумҳурии Тоҷикистон, Маҷлиси миллии Маҷлиси Олии Ҷумҳурии Тоҷикистон, Маҷлиси намояндагони Маҷлиси Олии Ҷумҳурии Тоҷикистон, Ҳукумати Ҷумҳурии Тоҷикистон,  Суди конститутсионии Ҷумҳурии Тоҷикистон, Суди Олии Ҷумҳурии Тоҷикистон, Суди Олии иқтисодии Ҷумҳурии Тоҷикистон ва Прокурори генералии Ҷумҳурии Тоҷикистон пешниҳод карда мешавад.

Ҳамчунин Маърӯза дар матбуоти чопӣ ва электронӣ, аз ҷумла дар сомонаи Ваколатдор оид ба ҳуқуқи кӯдак дар Ҷумҳурии Тоҷикистон – www.vhk.tj ва дар шакли китобӣ бо забонҳои давлатӣ, русӣ ва англисӣ нашр карда мешавад.

Итминон дорем, ки Маърӯза аз ҷониби мақомоти давлатӣ ва сохторҳои ҷомеаи шаҳрвандӣ мавриди баррасӣ қарор гирифта, ҷиҳати амалисозии тавсияҳои он бо мақсади пешбурди ҳуқуқу озодиҳои кӯдакон ва таъмини беҳтарин манфиатҳои онҳо мусоидат менамоянд.

I. ФАЪОЛИЯТИ ВАКОЛАТДОР ОИД БА ҲУҚУҚИ КӮДАК ДАР СОЛИ 2021
1.1. Муроҷиатҳои шахсони воқеӣ ва ҳуқуқӣ
Мусоидат дар таъмини эҳтиром, эътироф, ҳифз ва барқарорсозии ҳуқуқу озодиҳои вайроншудаи кӯдакон, аз ҷумла тавассути қабул ва баррасии муроҷиатҳои шахсони воқеӣ ва ҳуқуқӣ яке аз вазифаҳои асосии Ваколатдор оид ба ҳуқуқи кӯдак мебошад.
Соли 2021 ба унвонии Ваколатдор оид ба ҳуқуқи кӯдак 155 (соли 2020 – 238) адад муроҷиати шахсони воқеӣ ва ҳуқуқӣ ворид гардид, ки назар ба соли 2020 83 адад камтар аст. Аз муроҷиатҳои воридгардида  48 адад муроҷиатҳои хаттӣ (соли 2020 – 63), 99 адад муроҷиатҳои шифоҳӣ (соли 2020 – 168), 5 адад муроҷиати телефонӣ (соли 2020 – 2)  ва 3 адад муроҷиати электронӣ (соли 2020 – 2) мебошанд. Аз ҷумла, 31 (соли 2020 – 46) муроҷиати шифоҳӣ дар рӯзҳои қабули Ваколатдор оид ба ҳуқуқи кӯдак (рӯзҳои сешанбе ва шанбе) ва 43 муроҷиатҳои шифоҳӣ (соли 2020 – 54)  зимни қабули сайёри шаҳрвандон дар минтақаҳои ҷумҳурӣ баррасӣ гардиданд.

Теъдоди муроҷиатҳо
Муроҷиатҳои хаттӣ аз ҷониби сокинони шаҳри Душанбе – 17 адад (соли 2020 – 29), вилояти Хатлон - 4 адад (соли 2020 – 7), вилояти Суғд – 4 (соли 2020 – 7) адад, шаҳру ноҳияҳои тобеи ҷумҳурӣ – 9 ( 2020 - 15) адад, ваколатдорон оид ба ҳуқуқи кӯдак ва дигар мақомоти давлатии Федератсияи Россия – 14 ( 2020 - 4) адад ворид гардидаанд. 

Муроҷиатҳои хаттӣ аз ҷониби занон – 15 адад ( 2020 - 21), мардон - 12 адад (соли 2020 - 28), дастаҷамъона - 1 адад ва шахсони ҳуқуқӣ – 20 (2020 - 14) адад (Вазорати корҳои хориҷии Ҷумҳурии Тоҷикистон - 3 адад, мақомоти иҷроияи ҳокимияти давлатии ноҳияи Ёвон – 1 адад, намояндаи Ваколатдор оид ба ҳуқуқи инсон дар вилояти Суғд - 1 адад, Фонди ҷамъиятии “Ташаббуси ҳуқуқӣ” - 2 адад ва мақомоти давлатии Федератсияи Россия - 2 адад) мебошанд.
Муроҷиатҳои хаттӣ тибқи таснифот ба ҳуқуқу озодиҳои зерини кӯдак тааллуқ доранд:

- ҳуқуқ ба сатҳи кофии зиндагӣ, ғамхории волидайн ва дар оила тарбия гирифтан, таъминоти иҷтимоӣ, алимент – 23             ( 2020 - 13) адад;

 - ҳуқуқ ба муошират – 7 (2020-7) адад;

 - ҳуқуқ ба муҳокимаи одилонаи судӣ - 4 (2020-15) адад;

 - ҳуқуқ ба дахлнопазирии шахсӣ, озод будан аз тамоми шаклҳои зуроварӣ - 4 (2020-10) адад;

- ҳуқуқи инсон ва мақомоти ҳифзи ҳуқуқ – 2 адад;

- ҳуқуқ ба фардият – 2 (2020-3) адад;

- ҳуқуқ ба таҳсил - 2 адад (2020- 6);

- ҳуқуқ ба саломатӣ - 1 адад (2020- 1);

- ҳуқуқ ба мусофират - 1 адад; 

- ҳуқуқ ба моликият – 1 адад;
- дигар масъалаҳои кӯдак – 1 адад (2020-3).

Дар муроҷиатҳои хаттӣ нисбати қарор ё амали (беамалии) субъектони зерин шикоят карда шудааст:

- кормандони Вазорати корҳои дохилии Ҷумҳурии Тоҷикистон - 1 (2020-3) адад (шуъбаи Вазорати корҳои дохилии Ҷумҳурии Тоҷикистон дар ноҳияи Варзоб);

- мақомоти судӣ - 1 (2020-7) адад (ҳалномаи суди ноҳияи Исмоили Сомонии шаҳри Душанбе);

- прокуратураи шаҳри Ҳисор ва ноҳияи Вахш – 2 адад;

- раёсати маорифи ноҳияи Рӯдакӣ – 1 (2020-4) адад.

Муроҷиатҳои боқимонда ҷиҳати мусоидат дар ин ё он масъалаҳои вобаста ба кӯдакон ворид шудаанд.

       Аз 48 адад аризаи хаттӣ 36 адад тибқи тааллуқдорӣ ба мақомоти давлатии дахлдори ҷумҳурӣ ва дигар давлатҳо ирсол карда шуда, 12 адад дар Дастгоҳи Ваколатдор оид ба ҳуқуқи инсон баррасӣ карда шуд. 

Таҳлили муроҷиатҳои хаттии воридшуда нишон медиҳад, ки теъдоди онҳо нисбат ба ҳамин давраи соли 2020 (63 адад) 15 адад кам шудааст. Соли 2021 муроҷиатҳо дар самти ҳуқуқ ба сатҳи кофии зиндагӣ, ғамхории волидайн ва дар оила тарбия гирифтан, таъминоти иҷтимоӣ, алимент (23  адад) нисбат ба ҳамин давраи соли 2020  (13 адад) тамоюли зиёдшавӣ пайдо кардаанд. 

Аз ҷумла, 14 адад муроҷиатҳое, ки аз ҷониби мақомоти давлатии Федератсияи Россия ворид шудаанд, ба самти мазкур тааллуқ доранд. Масалан, муроҷиати Шуъбаи маорифи ноҳияи Ермишенски вилояти Рязани Федератсияи Россия оид ба муайян намудани ҷойи зисти шаҳрванд Б.Х. барои иштироки ӯ дар ҳаёти минбаъдаи 3 нафар кӯдаконаш, ки дар Федератсияи Россия мебошанд, муроҷиати Ваколатдор оид ба ҳуқуқи кӯдак дар кишвари Перми Федератсияи Россия ҷиҳати аз Тоҷикистон ба  шаҳрванди Федератсияи Россия Т.Е. баргардонидани наберааш К.И. ва дигарҳо аз ҷумлаи чунин муроҷиатҳо мебошанд.

Ҳамзамон, муроҷиатҳои шаҳрвандон дар самтҳои ҳуқуқ ба муҳокимаи одилонаи судӣ - 4 адад (соли 2020 - 15), ҳуқуқ ба дахлнопазирии шахсӣ, озод будан аз тамоми шаклҳои зуроварӣ - 4 адад (соли 2020 - 10) ва  ҳуқуқ ба таҳсил - 2 адад (соли 2020 - 6) нисбатан кам ворид шудаанд.

Дар ин давра аз 12 адад (соли 2020 - 26) муроҷиатҳои хаттии дар Дастгоҳи Ваколатдор оид ба ҳуқуқи инсон баррасигардида 5 (с. 2020 - 10) адад ҳалли мусбии худро ёфтанд. Аз ҷумла, шаҳрванд Ш.Н. муроҷиат намуда, ҷиҳати муайян намудани ҷойи будубоши собиқ шавҳараш С.М. ва ситонидани алимент аз ӯ барои  тарбия ва нигоҳубини фарзанди ноболиғаш мусоидат пурсидааст, зеро С.М. бо ҳалномаи суди ноҳияи Варзоб аз 07.02.2018 уҳдадор шудааст, ки ҳар моҳ ба маблағи 140 (яксаду чил) сомонӣ алимент супорад. Муроҷиати мазкур дар ҳамкорӣ бо Вазорати корҳои дохилии Ҷумҳурии Тоҷикистон мусбӣ ҳал гардида, ба манфиати муроҷиаткунанда маблағи 2500 сомонии қарзи алимент ситонида шуд.

Мисоли дигар, шаҳрванди Тоҷикистон Р.К. ҷиҳати аз кӯмакпулиҳо барои фарзандон маҳрум кардани ҳамсараш И.Г., ки шаҳрванди Россия буда, панҷ кӯдаки ноболиғро дар тарбияи падар дар ноҳияи Рашт партофта, барои гирифтани кӯмакпулиҳои кӯдакон ба вилояти Челябинск рафта, маблағҳоро аз худ карда, ба кӯдакон кӯмак намерасонад,  мусоидат пурсидааст. Муроҷиати мазкур ба Ваколатдор оид ба ҳуқуқи кӯдак дар вилояти Челябинск ирсол карда шуд. Аз мактуби ҷавобӣ бармеояд, ки дар натиҷаи тадбирҳои аз ҷониби Ваколатдор оид ба ҳуқуқи кӯдак дар вилояти Челябинск андешидашуда И.Г. бо шавҳари худ Р.К. ба созиш омада, ба назди фарзандон баргаштааст ва онҳо якҷоя зиндагӣ доранд. 
Соли 2021 аз ҷониби Ваколатдор оид ба ҳуқуқи кӯдак 99 (с. 2020 - 168) муроҷиатҳои шифоҳии шаҳрвандон мавриди баррасӣ қарор дода шуд, ки 40 нафарашон (28 нафар занҳо) сокинони шаҳри Душанбе, 25 нафар (16 нафар занҳо) аз вилояти Хатлон, 17 нафар (11 нафар занҳо) аз вилояти Суғд, 10 нафар (7 нафар занҳо) аз Вилояти Мухтори Кӯҳистони Бадахшон ва 7 нафар (4 нафар занҳо) аз шаҳру ноҳияҳои тобеи ҷумҳурӣ мебошанд. 
Муроҷиатҳои шифоҳӣ тибқи таснифот ба ҳуқуқу озодиҳои зерини кӯдак тааллуқ доранд:

- ҳуқуқ ба сатҳи кофии зиндагӣ, ғамхории волидайн ва дар оила тарбия гирифтан, алимент ва таъминоти иҷтимоӣ – 34 (2020 - 43)  адад;

- ҳуқуқ ба муошират ва робитаҳои хешутаборӣ - 20 (2020-42) адад;

- ҳуқуқ ба муҳокимаи одилонаи судӣ – 12 (2020 - 18)  адад;

- ҳуқуқи кӯдакони дорои маъюбият– 9 адад адад;

- ҳуқуқ ба дахлнопазирии шахсӣ ва озод будан аз шиканҷа ва ҳама шаклҳои зӯроварӣ - 5 (2020 - 4) адад;

- ҳуқуқ ба таҳсил – 3 (2020 - 6) адад;

- ҳуқуқи кӯдакони бо қонун дар мухолифатбуда – 3 (2020 - 1) адад;

- ҳуқуқ ба меҳнат – 2 адад;

- ҳуқуқ ба фардият - 2 (2020 - 12) адад;

- ҳуқуқ ба манзил - 1 (2020-8)  адад;
- ҳуқуқ ба замин – 1 адад;
        - ҳуқуқ ба саломатӣ – 1 (2020 - 1) адад;

        - ҳуқуқ ба истироҳат ва фароғат - 1(2020 - 1) адад;
        - дигар масъала – 3 (2020 - 23) адад.
Дар муроҷиатҳои шифоҳӣ, ки мавриди баррасӣ қарор дода шуданд, нисбати қарор ё амали (беамалии) субъектони зерин шикоят карда шудааст:

- мақомоти судӣ – 3 адад (2020 - 5);

- Комиссия оид ба ҳуқуқи кӯдаки мақомоти иҷроияи ҳокимияти давлатии шаҳри Турсунзода - 1 адад.

- прокуратураи шаҳри Ҳисор ва ноҳияи Вахш - 2 адад. 

Муроҷиатҳои дигар ҷиҳати мусоидат дар ин ё он масъалаҳои вобаста ба кӯдакон ворид шудаанд. Ба шаҳрвандоне, ки шифоҳӣ муроҷиат намудаанд, маслиҳатҳои ҳуқуқӣ дода шуд.
Аз таҳлили муроҷиатҳои шифоҳӣ бармеояд, ки ҳоло ҳам аксарияти муроҷиатҳо дар самтҳои ҳуқуқ ба сатҳи кофии зиндагӣ, ғамхории волидайн ва дар оила тарбия гирифтан, алимент ва таъминоти иҷтимоӣ (34 адад) ва ҳуқуқ ба муошират ва робитаҳои хешутаборӣ (20  адад) ба қайд гирифта шудаанд.  Аз ҷумла, 18 адад муроҷиатҳо дар самти ҳуқуқ ба муошират ва робитаҳои хешутаборӣ зимни қабули шаҳрвандон дар маҳалҳо аз ҷониби Ваколатдор оид ба ҳуқуқи кӯдак ба қайд гирифта шудаанд. Омӯзиши чунин муроҷиатҳо нишон дод, ки ҳоло ҳам баъзе волидон баъд аз ҷудошавӣ дар таълиму тарбия ва таъминоти иҷтимоии фарзандон беаҳамиятӣ зоҳир намуда, барои муоширати фарзандон ба ҳамдигар монеъгӣ мекунанд, ки ин ҳолат ба манфиатҳои беҳтарини кӯдак мухолифат менамояд. 
Соли 2021 ба унвонии Ваколатдор оид ба ҳуқуқи кӯдак 3 (соли 2020 - 2) адад муроҷиатҳои электронӣ ворид шуданд, ки ҳамаи онҳо аз ҷониби шахсони ҳуқуқии Федератсияи Россия ирсол гардида, ба самти ҳуқуқ ба сатҳи кофии зиндагӣ, ғамхории волидайн ва дар оила тарбия гирифтан тааллуқ доранд. 
Дар муроҷиатҳои электронии воридгардида нисбати қарор ё амали (беамалии) субъектон шикоят карда нашудааст. Муроҷиаткунандагон хоҳиш намудаанд, ки ҷиҳати гирифтани розигии падар барои таъйини васоят  ва парасторӣ нисбати фарзандон, ки дар Федератсияи Россия қарор доранд, мусоидат карда шавад. Муроҷиатҳои мазкур тибқи тобеият ба мақомоти иҷроияи ҳокимияти давлатии  ноҳияи  Варзоб,  мақомоти иҷроияи ҳокимияти давлатии ноҳияи Файзобод ва Вазорати корҳои дохилии Ҷумҳурии Тоҷикистон барои баррасӣ ирсол карда шуданд.  
Дар давраи сипаришуда 5 (2020 - 2)  муроҷиати телефонӣ ба қайд гирифта шудааст. Ҳамаи муроҷиаткунандагон мардҳо буда, 2 (2020 - 1) нафар аз шаҳри Душанбе, 2 (2020 - 1) нафар аз вилояти Суғд ва 1 нафар аз шаҳру ноҳияҳои тобеи ҷумҳурӣ мебошанд.
Тибқи таснифот муроҷиатҳои телефонӣ  ба ҳуқуқу озодиҳои зерини инсон тааллуқ доранд:

- ҳуқуқ ба  дахлнопазирии шахсӣ ва озод будан аз ҳама шаклҳои зуроварӣ - 2 адад ( зуроварӣ дар оила - 1 адад; табъизи нажодӣ - 1 адад);

- ҳуқуқ ба фардият - 1 адад (оид ба монеъгӣ намудани корманди шуъбаи сабти асноди ҳолати шаҳрвандӣ дар мақомоти иҷроияи ҳокимияти давлатии шаҳри Ваҳдат ҷиҳати бақайдгирии таваллуди кӯдак (писари то 1-сола) бо насаби шакли русӣ);
- ҳуқуқи дигари кӯдак - 1 адад (аз тарафи омӯзгорон талаб кардани маблағи китоб);

- ҳуқуқ ба интихоби озоди ҷойи зист - 1 адад (аз тарафи модар ба Федератсияи Россия бурдани наберагон бе розигии собиқ шавҳар).

Дар муроҷиатҳои телефонии шаҳрвандон нисбати қарор ё амали (беамалии) субъектони зерин  шикоят карда   шудааст:

- нисбати бахши сабти асноди ҳолати шаҳрвандӣ дар мақомоти иҷроияи ҳокимияти давлатии шаҳри Ваҳдат - 1 адад;

- нисбати омӯзгорони муассисаи таҳсилоти миёнаи умумии №43 шаҳри Душанбе - 1 адад.

Муроҷиатҳои воридгардида дар доираи муҳлатҳои муқаррарнамудаи Қонуни Ҷумҳурии Тоҷикистон “Дар бораи муроҷиатҳои шахсони воқеӣ ва ҳуқуқӣ” баррасӣ гардида, ба муроҷиаткунандагон ҷавобҳои муфассал ирсол карда шуданд. 

1.2. Қабули сайёри шаҳрвандон ва вохӯриҳо дар маҳалҳо

Соли 2021 аз ҷониби Ваколатдор оид ба ҳуқуқи кӯдак таҷрибаи самараноки доир намудани вохӯриҳо бо намояндагони мақомоти маҳаллии ҳокимияти давлатӣ ва сохторҳои ҷомеаи шаҳрвандӣ ва қабули шаҳрвандон дар маҳалҳо идома дода шуда, сафарҳои корӣ ба ноҳияҳои  Балҷувон ва Қубодиёни вилояти Хатлон, шаҳри Хоруғи Вилояти Мухтори Кӯҳистони Бадахшон ва шаҳри Истаравшани вилояти Суғд анҷом дода шуданд.

Сафарҳои кории мазкур бо мақсади тақвият додани ҳамкориҳо бо мақомоти иҷроияи маҳаллии ҳокимияти давлатӣ дар самти ҳифз ва пешбурди ҳуқуқҳои кӯдак дар доираи амалисозии Нақшаи миллии амалҳо вобаста ба иҷрои тавсияҳои Кумитаи СММ оид ба ҳуқуқи кӯдак барои солҳои 2018-2022, Нақшаи кори Комиссияи назди Ҳукумати Ҷумҳурии Тоҷикистон оид ба ҳуқуқи кӯдак барои соли 2021, Стратегияи фаъолияти мақомоти Ваколатдор оид ба ҳуқуқи инсон дар Ҷумҳурии Тоҷикистон барои солҳои 2021-2025 ва Барномаи амали мақомоти Ваколатдор оид ба ҳуқуқи инсон барои соли 2021 сурат гирифтанд. 

Зимни сафарҳои корӣ бо раисони шаҳру ноҳияҳои зикршуда ва муовинони соҳавии онҳо оид ба масъалаҳои ҳифзи ҳуқуқи кӯдакон ва мушкилоти дар ин самт мавҷуда суҳбатҳои алоҳида гузаронида шуда, вохӯриҳои мутақобилан судманд бо иштироки масъулини шуъбаҳои маориф ва илм, тандурустӣ, ҳифзи иҷтимоии аҳолӣ, мақомоти ҳифзи ҳуқуқ, комиссияҳои маҳаллӣ оид ба ҳифзи ҳуқуқҳои кӯдак, раисони ҷамоатҳои шаҳраку деҳот, сохторҳои ҷомеаи шаҳрвандӣ ва воситаҳои ахбори оммаи маҳаллӣ баргузор гардиданд. 
Дар доираи вохӯриҳо оид ба сиёсати давлат дар самти ҳифзи ҳуқуқҳои кӯдакон, амалишавии Конвенсияи СММ дар бораи ҳуқуқҳои кӯдак ва протоколҳои иловагии он, вазифа ва нақши мақомоти Ваколатдор оид ба ҳуқуқи инсон, муқаррароти қонунҳои Ҷумҳурии Тоҷикистон “Дар бораи ҳифзи ҳуқуқҳои кӯдак”, “Дар бораи масъулияти падару модар дар таълиму тарбияи фарзанд”, “Дар бораи пешгирии зӯроварӣ дар оила”, эҳтироми фикри кӯдакон дар раванди ҳаёти оилавӣ, аҳамияти таълиму тарбияи кӯдак дар оила ва таъсири манфии фиристодани кӯдак ба муассисаи будубоши доимӣ маълумоти муфассал пешниҳод карда шуда,  масъалаҳои вобаста ба дастрасии кӯдакон ба таҳсил, хадамоти тандурустӣ, ҳифзи иҷтимоӣ, мушкилоти кӯдакони бо қонун дар мухолифатбуда, таҳсилоти кӯдакони дорои маъюбият ва дигар масъалаҳо мавриди баррасӣ ва муҳокима қарор дода шуданд. Ҷиҳати ҳифз ва пешбурди ҳуқуқҳои кӯдакон аз ҷониби иштирокчиён фикру мулоҳизаҳои судманд пешниҳод гардиданд. 
Инчунин, пешниҳод карда шуд, ки барои нигаҳдории ноболиғони душвортарбия ва хусусан духтарон ҷойҳои алоҳида ташкил карда шавад ва дар шаҳру ноҳияҳои дурдаст барои муайян намудани маъюбияти кӯдакон комиссияҳои ташхиси тиббию иҷтимоии иловагии сайёр таъсис дода шаванд.
Ҷиҳати пешгирӣ намудани омилҳои номатлуб дар байни наврасон, аз қабили муноқишаҳои гурӯҳӣ, зӯроварӣ нисбати кӯдакон, шомил гардидан ба ҳизбу ҳаракатҳои террористиву экстремистӣ, барҳам додани қолабҳои куҳнашуда оид ба таҳсили духтарон ва дигар масъалаҳо тавсияҳои дахлдор пешниҳод карда шуданд. Аз ҷумла, таъкид карда шуд, ки фаъолият дар самти баланд бардоштани маърифати ҳуқуқии аҳолӣ вобаста ба ҳамин масъалаҳо ҷоннок карда шуда, дастрасии пурраи кӯдакон ва хусусан духтарон ба зинаи сеюми таҳсилот дар минтақаҳои дурдаст таъмин карда шавад.
Ба иштирокчиёни вохӯриҳо маводҳои иттилоотӣ, аз ҷумла Маърӯзаи Ваколатдор оид ба ҳуқуқи кӯдак барои соли 2020, маҷаллаи “Ахбори Ваколатдор оид ба ҳуқуқи инсон дар Ҷумҳурии Тоҷикистон” ва брошюраи “Ҳуқуқҳои худро муҳофизат намо” дастрас карда шуд. 

Дар баробари вохӯриву мулоқотҳо дар шаҳру ноҳияҳои зикршуда  қабули шаҳрвандон низ роҳандозӣ карда шуд. Дар ин раванд аз ҷониби Ваколатдор оид ба ҳуқуқи кӯдак 43 нафар (соли 2020 – 54 нафар), аз ҷумла дар ноҳияи Балҷувон 9 нафар (7 зан ва 2 мард), дар ноҳияи Қубодиён 12 нафар (9 зан ва 3 мард), дар шаҳри Истаравшан 12 нафар (7 зан ва 5 мард) ва дар шаҳри Хоруғ  10  нафар (7 зан ва 3 мард) шаҳрвандон қабул карда шуданд. 
Таҳлили муроҷиатҳои шифоҳӣ дар маҳалҳо нишон медиҳад, ки аксарияти муроҷиатҳо хусусияти иҷтимоӣ доранд. Масалан, аз 12 нафар шаҳрвандон, ки дар шаҳри Истаравшан қабул карда шуданд, 5 нафар оид ба ворид намудан ба рӯйхати оилаҳои камбизоат, 3 нафар оид ба ситонидани алимент ва 2 нафар оид ба муайян намудани гурӯҳи маъюбӣ ва муқаррар намудани нафақа аз рӯи маъюбият муроҷиат кардаанд. 
Қабули сайёр дар шаҳри Хоруғ нишон медиҳад, ки ҳанӯз ҳам  дар самти мусоидат ба ҳифзи ҳуқуқҳои кӯдакони маъюбиятдошта ҳолатҳое вомехӯранд, ки волидайни ин кӯдакон бинобар надонистани ҳуқуқҳои  худ ва тартиби муроҷиат барои муайян намудани маъюбияти кӯдакон ва ба расмият даровардани нафақаи маъюбӣ мушкилӣ мекашанд, ки ин ҳолатҳо боиси саривақт баҳраманд нашудани кӯдакон аз ҳуқуқу имтиёзҳои пешбинишуда гардидаанд.
 Дар баробари ин волидон иброз намуданд, ки дар самти тавонбахшии кӯдакони зеҳнан қафомонда норасоии мутахассисони дахлдор, инчунин мавҷуд набудани адабиёти махсус ба назар мерасад. Шаҳрвандон пешниҳод карданд, ки дар минтақаҳои ҷумҳурӣ, аз ҷумла дар шаҳри Хоруғ марказҳои иловагии махсусгардонидашудаи тавонбахшии кӯдакони дорои маъюбият таъсис дода шуда, вазъи таъминот ва сифати воситаҳои техникии тавонбахшӣ барои кӯдакони дорои маъюбият беҳтар карда шавад.

Аз ҷониби Ваколатдор оид ба ҳуқуқи кӯдак ба шаҳрвандон ҷиҳати ҳалли масъалаҳои дар муроҷиаташон гузошташуда маслиҳатҳои дахлдори ҳуқуқӣ пешниҳод карда шуд. 
Қабули шаҳрвандон дар маҳалҳо бо иштироки намояндагони мақомоти иҷроияи маҳаллии ҳокимияти давлатӣ доир гардиданд ва чунин тартиби қабул барои ҳалли аксарияти масъалаҳои гузошташуда мусоидат намуд. 
Дар доираи сафарҳои кории Ваколатдор оид ба ҳуқуқи кӯдак омӯзиши фаъолияти комиссияҳо оид ба ҳуқуқи кӯдаки назди мақомоти иҷроияи ҳокимияти давлатии шаҳру ноҳияҳои зикршуда анҷом дода шуд. Натиҷаи омӯзишҳо нишон медиҳад, ки дар баробари пешравиҳо дар фаъолияти комиссияҳои мазкур баъзе камбудиву мушкилиҳо ба назар мерасанд.
Аз ҷумла, маълум гардид, ки аз натиҷаи санҷиши прокурорӣ ба унвонии Раиси вилояти Хатлон пешниҳоди Прокуратураи вилояти Хатлон оид ба бартараф намудани вайронкунии қонун, сабаб ва шароити ба он мусоидаткунанда аз 18 июни соли 2021 ирсол гардида, дар он мушаххасан қайд шудааст, ки аксарият комиссияҳои маҳаллӣ оид ба ҳуқуқи кӯдаки шаҳру ноҳияҳои вилоят аз мавҷудияти “Барномаи миллӣ оид ба барҳамдиҳии шаклҳои бадтарини меҳнати кӯдакон дар Ҷумҳурии Тоҷикистон барои солҳои 2015-2020”, Нақшаи миллии амалҳо ҷиҳати иҷрои тавсияҳо вобаста ба гузориши муттаҳидаи сеюм ва панҷуми Ҷумҳурии Тоҷикистон оид ба рафти иҷрои Конвенсияи СММ дар бораи ҳуқуқи кӯдак ва протоколҳои иловагӣ ба он барои солҳои 2018-2022, Нақшаи миллии амалҳо ҷиҳати иҷрои тавсияҳои давлатҳои аъзои Шӯрои СММ оид ба ҳуқуқи инсон тибқи расмиёти Шарҳи универсалии даврӣ (даври дуюм) барои солҳои 2017-2020 умуман маълумот надоранд.
 Аз ҷониби комиссияҳои зикршуда баҳри иҷрои талаботи қонунҳо (ба истиснои Қонуни Ҷумҳурии Тоҷикистон “Дар бораи масъулияти падару модар дар таълиму тарбияи фарзанд”) ва санадҳои меъёрии ҳуқуқии дар боло номбаршуда ягон чора андешида нашудааст.

Таҳлилҳо нишон медиҳанд, ки нақшаҳои кории комиссияҳои маҳаллӣ оид ба ҳуқуқи кӯдаки шаҳру ноҳияҳо сатҳӣ буда, бе таҳлили вазъи воқеии ҳифзи ҳуқуқу манфиатҳои кӯдак ва такрори бандҳои нақшаҳои солҳои пешин аз нав таҳия гардидаанд. 

Омӯзиши фаъолияти Комиссия оид ба ҳуқуқи кӯдаки назди мақомоти иҷроияи ҳокимияти давлатии шаҳри Истаравшан нишон дод, ки самти асосии кори комиссияро масъалаҳои пешгирии содиркунии ҷиноятҳо дар байни ноболиғон, содиркунии кирдорҳои номатлуб, пешгирии худкушӣ ва сӯиқасд ба он, ҷалби ҷавонон ба таҳсил ва дигар самтҳои ҳуқуқу озодиҳои кӯдак ташкил медиҳанд. Вобаста ба ин Комиссия ҳамкориҳоро бо мақомоти прокуратура, Хадамоти пешгирии ҳуқуқвайронкунӣ байни ноболиғони шуъбаи Вазорати корҳои дохилӣ дар шаҳри Истаравшан, раёсати маориф, бахшҳои кор бо ҷавонон, варзиш ва сайёҳӣ, бахши занон ва оила, тандурустӣ васеъ ба роҳ монда, вохӯрию мулоқотҳо, баромадҳо дар ҷамоатҳои шаҳраку деҳот, кумитаҳои маҳаллаҳои шаҳр ва муассисаҳои таҳсилоти умумӣ корҳои фаҳмондадиҳӣ барпо намудааст.

Ҳамзамон, новобаста аз чораҳои андешидашуда мутаассифона дар шаҳри Истаравшан 6 ҳолати ҳудкушии духтарони ноболиғ ба қайд гирифта шудааст, ки 1 нафар хонандаи синфи 8, 1 нафар хонандаи синфи 10 ва 4 нафар хонандагони синфи 11 мебошанд. Мувофиқи мақсад аст, ки фаъолият дар самти мазкур ҷоннок карда шуда, корҳои фаҳмондадиҳӣ дар байни хонандагони синфҳои болоӣ ва хусусан духтарон тақвият дода шаванд. 
Фаъолияти Ваколатдор оид ба ҳуқуқи кӯдак дар ин самт нишон медиҳад, ки новобаста аз пешравиҳо дар ин самт мақомоти дахлдорро зарур аст, ки ҷиҳати боз ҳам тақвият додани фаъолияти комиссияҳои маҳаллии ҳуқуқи кӯдак ва васояту парасторӣ чораандешӣ намоянд.
Аз натиҷаи сафарҳои кории Ваколатдор оид ба ҳуқуқи кӯдак ба минтақаҳои ҷумҳурӣ ба мақомоти марказӣ ва маҳаллии ҳокимияти давлатӣ тавсияҳои зерин пешниҳод карда мешаванд:
- зиёд кардани шумораи ҷойҳои нигоҳдории ноболиғони душвортарбия барои писарон;
- ташкил кардани ҷойҳои нигоҳдории ноболиғони душвортарбия барои духтарон дар ҷумҳурӣ; 
- ташкил кардани комиссияҳои ташхиси тиббию иҷтимоии иловагӣ барои муайян намудани маъюбияти кӯдакон дар шаҳру ноҳияҳои дурдаст;

- таъсис додани марказҳои иловагии махсусгардонида-шудаи тавонбахшии кӯдакони дорои маъюбият дар минтақаҳои ҷумҳурӣ; 
 - омода намудани мутахассисони дорои донишу малакаи кор бо кӯдакони маъюбиятдошта аз ҳисоби сокинони минтақаҳои дурдаст.
1.3. Санҷиши вазъи риояи ҳуқуқу озодиҳои кӯдак
Тибқи моддаи 11 Қонуни Ҷумҳурии Тоҷикистон “Дар бораи Ваколатдор оид ба ҳуқуқи инсон дар Ҷумҳурии Тоҷикистон” яке аз вазифаҳои Ваколатдор оид ба ҳуқуқи кӯдак мусоидат намудан ба риояи ҳуқуқу озодиҳои кӯдак мебошад. Бо ин мақсад ҳамасола аз ҷониби кормандони мақомоти Ваколатдор оид ба ҳуқуқи инсон  дар муассисаҳои кӯдаконаи алоҳида дар минтақаҳои гуногуни ҷумҳурӣ боздид ва санҷишу мониторингҳо гузаронида мешаванд.  Соли 2021 бо мақсади муайян намудани вазъи риояи ҳуқуқи кӯдакон дар 30 (соли 2020 - 26) муассисаҳои таҳсилоти умумӣ, мактаб-интернатҳо ва муассисаҳои тарбиявӣ боздид ва санҷишу мониторингҳо гузаронида шуданд. 
Дар давраи сипаришуда аз ҷониби Ваколатдор оид ба ҳуқуқи кӯдак 10 боздид анҷом дода шуд. Аз ҷумла, чунин боздидҳо ба Пажуҳишгоҳи илмию тадқиқотии акушерӣ, гинекологӣ ва перинатологии Тоҷикистон бо мақсади аёдати панҷгоникҳо, Марказҳои дастгирии оила ва кӯдаки №1 ва №2-и шаҳри Душанбе, Муассисаи тарбиявии ЯС 3/12 Сарраёсати иҷрои ҷазои ҷиноятии Вазорати адлияи Ҷумҳурии Тоҷикистон, Маркази байналмилалии тавонбахшии ноҳияи Балҷувони вилояти Хатлон, инчунин ба муносибати Рӯзи байналмилалии ҳифзи кӯдакон ба Мактаб-интернати №1 шаҳри Душанбе, Маркази дастгирии оила ва кӯдаки №2-и шаҳри Душанбе, Муассисаи томактабии №151 шаҳри Душанбе, муассисаҳои таҳсилоти миёнаи умумии №95 ва №76 шаҳри Душанбе анҷом дода шуданд. 
Дар ин давра аз ҷониби гурӯҳҳои кории мақомоти Ваколатдор оид ба ҳуқуқи инсон дар 2 муассисаи томактабӣ, 5 муассисаи таҳсилоти ҳамагонӣ, 4 мактаб-интернатҳо ва 3 муассисаҳои кӯдаконаи пӯшида, аз ҷумла дар муассисаҳои томактабии “Садбарг-2015” ва “Зангула”, муассисаҳои таҳсилоти миёнаи умумии №11 ноҳияи Исмоили Сомонӣ ва №86 ноҳияи Синои шаҳри Душанбе, муассисаи таҳсилоти миёнаи умумии №1 ва Мактаб-интернати ҷумҳуриявӣ барои  кӯдакони ятим дар ноҳияи Рашт, муассисаи таҳсилоти миёнаи умумии №3 ва Мактаб-интернати ҷумҳуриявӣ барои кӯдакони ятим ва бепарастори ноҳияи Шамсиддини Шоҳин, муассисаи таҳсилоти миёнаи умумии №8 ва Филиали Литсейи махсуси касбии маъюбони ноҳияи Рушон, Мактаб-интернати махсус барои кӯдакони кар ва шунавоиашон суст дар ноҳияи Бобоҷон Ғафуров, муассисаи ислоҳии ЯС 3/12 Сарраёсати иҷрои ҷазои ҷиноятии Вазорати адлия, Мактаби махсуси ҷумҳуриявии назди Вазорати маориф ва илм ва Литсейи касбии техникии махсуси назди Вазорати меҳнат, муҳоҷират ва шуғли аҳолӣ санҷишҳо гузаронида шуданд.

Инчунин, дар якҷоягӣ бо гурӯҳи мониторингии назди Ваколатдор оид ба ҳуқуқи инсон дар Тавқифгоҳҳои нигоҳдошти муваққатии ноҳияи Шаҳринав, ноҳияҳои Ишкошим  ва Роштқалъаи Вилояти Мухтори Кӯҳистони Бадахшон,  Тавқифгоҳи тафтишотии ЯТ 9/4 -и Вазорати адлия дар шаҳри Кӯлоби вилояти Хатлон,  қисмҳои ҳарбии 07017-и Вазорати мудофиа дар шаҳри Бохтари вилояти Хатлон,  01123-и Вазорати мудофиа дар шаҳри Хоруғ ва  01123 “а”-и Вазорати мудофиа дар ноҳияи Ишкошими Вилояти Мухтори Кӯҳистони Бадахшон  мониторингҳо гузаронида шуданд. Шарҳи комили масъалаҳои баррасишаванда дар қисмати 2 Маърӯза оварда мешавад.

Бо мақсади тақвият додани ҳамкориҳо бо сохторҳои ҷомеаи шаҳрвандӣ якчанд ташкилотҳои ҷамъиятии ҷумҳуриявӣ ба гурӯҳҳои корӣ оид ба санҷиши фаъолияти муассисаҳои кӯдакона ҷалб карда шуданд.

 Натиҷаҳои санҷишу мониторингҳо рӯзи 7 декабри соли 2021 дар доираи таҷлили Ҳафтаи ҳуқуқи инсон бо иштироки намояндагони вазорату идораҳои дахлдор, раисони комиссияҳои маҳаллӣ оид ба ҳуқуқи кӯдак, созмонҳои байналмилалӣ ва сохторҳои ҷомеаи шаҳрвандӣ баррасӣ ва муҳокима гардида, ба мақомоти дахлдори давлатӣ тавсияҳои мушаххас пешниҳод карда шуданд.

1.4. Баланд бардоштани маърифатнокии шаҳрвандон оид ба ҳуқуқу озодиҳои кӯдак

Баланд бардоштани маърифати ҳуқуқии шаҳрвандон, аз ҷумла кӯдакон яке аз самтҳои муҳими фаъолияти мақомоти Ваколатдор оид ба ҳуқуқи инсон мебошад. Ҳамчунин масъалаи мазкур аз уҳдадориҳои байналмилалии Тоҷикистон, тавсияҳои сохторҳои дахлдори СММ, Нақшаи кори Комиссияи назди Ҳукумати Ҷумҳурии Тоҷикистон оид ба ҳуқуқи кӯдак барои соли 2021 ва Стратегияи фаъолияти мақомоти Ваколатдор оид ба ҳуқуқи инсон дар Ҷумҳурии Тоҷикистон барои солҳои 2021-2025 бармеояд.
Соли 2021 фаъолияти Ваколатдор оид ба ҳуқуқи кӯдак дар доираи амалисозии санадҳои зикршуда ва Барномаи амали мақомоти Ваколатдор оид ба ҳуқуқи инсон барои соли 2021 ба роҳ монда шуда, дар самти баланд бардоштани маърифати ҳуқуқии шаҳрвандон, аз ҷумла кӯдакон як қатор корҳо ба анҷом расонида шуданд.
Бо мақсади баланд бардоштани огоҳии ҷомеа ва махсусан кӯдакон дар бораи ниҳоди миллии ҳифзи ҳуқуқи кӯдак ва санадҳои милливу байналмилалӣ оид ба ҳуқуқу озодиҳои кӯдак,  дар бораи Ваколатдор оид ба ҳуқуқи кӯдак ва имконияти муроҷиати инфиродии онҳо ба ниҳоди мазкур ва дигар ҷанбаҳои ҳуқуқи кӯдакон дар соли 2021 Ваколатдор оид ба ҳуқуқи кӯдак ва кормандони шуъбаи ҳифзи давлатии ҳуқуқҳои кӯдаки Дастгоҳи Ваколатдор оид ба ҳуқуқи инсон дар васоити ахбори омма 37 (дар ТВ -14 ,  радио - 6, матбуоти электронӣ - 8, маҷалла – 9) маротиба баромад намуданд.

Зимни сафарҳои корӣ дар маҳалҳо вохӯриҳои Ваколатдор оид ба ҳуқуқи кӯдак бо намояндагони мақомоти маҳаллии ҳокимияти давлатӣ, роҳбарони муассисаҳои таълимӣ, ҷомеаи шаҳрвандӣ ва падару модарон гузаронида шуда, ба иштирокчиён вобаста ба ҷанбаҳои алоҳидаи ҳуқуқу озодиҳои кӯдак маълумот пешниҳод гардид.

Дар ин раванд зимни гузаронидани боздидҳо ва санҷишу мониторингҳо дар муассисаҳои кӯдакона бо кӯдакон, омӯзгорон, мураббиён ва ҳайати кормандон вохӯриҳои иттилоотӣ гузаронида шуданд. Дар вохӯриҳо оид ба сиёсати давлат дар самти ҳифзи ҳуқуқу озодиҳои кӯдак ва пешбурди он дар даврони Истиқлолият, механизмҳои байналмилалӣ ва миллии ҳифзи ҳуқуқи кӯдакон, аз ҷумла Ваколатдор оид ба ҳуқуқи кӯдак ва имконияти муроҷиати инфиродии кӯдакон тибқи Тартиби баррасии муроҷиатҳои кӯдакон дар мақомоти Ваколатдор оид ба ҳуқуқи инсон,  пешгирии ҳамаи шаклҳои зӯроварӣ нисбати кӯдакон маълумот дода шуд. 

Инчунин, оид ба муқаррароти Тартиби мазкур дар тренингҳои дурӯзаи Ваколатдор оид ба ҳуқуқи инсон дар доираи амалисозии Барномаи таълим дар соҳаи ҳуқуқи инсон, ки ҷиҳати тақвият додани донишҳои касбии омӯзгорони фанни “Ҳуқуқи инсон”-и муассисаҳои таҳсилоти миёнаи умумӣ рӯзҳои 2-3 июн дар ноҳияи Бобоҷон Ғафуров, ва рӯзҳои 9-10 июн дар ноҳияи Қубодиён, рӯзҳои 21-22 сентябри соли 2021 дар шаҳри Хоруғ ва 23-24 сентябри соли 2021 дар ноҳияи Шуғнон, рӯзҳои 27-28 октябри соли 2021 дар ноҳияи Тоҷикобод ва 29-30 октябри соли 2021 дар ноҳияи Рашт баргузор гардиданд, маълумоти муфассал пешниҳод карда шуд. 

Ҳамзамон, бо мақсади баланд бардоштани огоҳонии кормандони муассисаҳои пӯшида оид ба ниҳодҳо ва санадҳои милливу байналмилалӣ дар самти ҳуқуқу озодиҳои кӯдак дар доираи 2 тренинги омӯзишии Сарраёсати иҷрои ҷазои ҷиноятии Вазорати адлияи Ҷумҳурии Тоҷикистон, ки рӯзҳои 25-26 май ва 8-9 июни соли 2021 барои 50 нафар кормандони Муассисаи тарбиявии ЯС 3/12, аз ҷумла кормандони тиб, сардорони дастаҳо, кормандони фаврӣ ва низомӣ, омӯзгорон, кормандони иҷтимоӣ ва равоншиносон баргузор гардид, аз ҷониби Ваколатдор оид ба ҳуқуқи кӯдак ва сардори шуъбаи ҳифзи давлатии ҳуқуқҳои кӯдаки Дастгоҳи Ваколатдор оид ба ҳуқуқи инсон иттилоъ дода шуд.
Дар доираи чорабиниҳои зикршуда ба иштирокчиён маводи иттилоотӣ аз қабили маърӯзаҳои Ваколатдор оид ба ҳуқуқи инсон ва Ваколатдор оид ба ҳуқуқи кӯдак, маҷаллаи “Ахбори Ваколатдор оид ба ҳуқуқи инсон дар Ҷумҳурии Тоҷикистон” ва брошюраи “Ҳуқуқҳои худро ҳифз намо” дастрас карда шуда, ҷиҳати беҳтар намудани шароити таълиму тарбия ва нигоҳдории кӯдакон ба маъмурияти ин муассисаҳо тавсияҳои мушаххас пешниҳод карда шуданд.

Соли 2021 Маърӯзаи Ваколатдор оид ба ҳуқуқи кӯдак барои соли 2020 таҳия карда шуда, дар муҳлатҳои муқаррарнамудаи қонунгузорӣ ба мақомоти дахлдори давлатӣ ирсол карда шуд. Инчунин маърӯзаҳои Ваколатдор оид ба ҳуқуқи инсон ва Ваколатдор оид ба ҳуқуқи кӯдак барои соли 2020 ба забонҳои русӣ ва англисӣ тарҷума ва нашр карда шуда, дар сомонаҳои интернетии Ваколатдор оид ба ҳуқуқи инсон ва Ваколатдор оид ба ҳуқуқи кӯдак ҷой дода шуданд.

Ҷиҳати осон гардонидани дастрасии шаҳрвандон, аз ҷумла кӯдакон ба иттилоот дар бораи ҳуқуқу озодиҳои кӯдак,  баланд бардоштани маърифати ҳуқуқии онҳо ва пайдо намудани тамоси бевосита бо Ваколатдор оид ба ҳуқуқи кӯдак фаъолияти мунтазами сомонаи интернетии Ваколатдор оид ба ҳуқуқи кӯдак www.vhk.tj ба роҳ монда шуд. 

Мавриди зикр аст, ки аз нимаи дуюми моҳи апрел то нимаи аввали моҳи июли соли 2021 сомонаи Ваколатдор оид ба ҳуқуқи кӯдак бо сабабҳои техникӣ аз фаъолият бозмонд ва аз ин лиҳоз  нишондиҳандаҳои омории воридшавӣ ба сомона ва гузаришҳо ба саҳифаҳои он  нисбат ба соли 2020 коҳиш ёфтанд.
Омори ҳармоҳаи воридшавӣ ба сомонаи www.vhk.tj (с. 2020-2021):
	Моҳ
	Воридшавӣ
	Гузариш ба саҳифа

	
	Соли 2020
	Соли 2021
	Соли 2020
	Соли 2021

	Январ
	588
	265
	1826
	754

	Феврал
	692
	371
	2335
	1110

	Март
	1171
	396
	2529
	1146

	Апрел
	789
	430
	1957
	1233

	Май
	457
	0
	1163
	0

	Июн
	629
	0
	1880
	0

	Июл
	743
	390
	1757
	1248

	Август
	752
	421
	1868
	870

	Сентябр
	1087
	480
	2647
	1434

	Октябр
	891
	549
	2384
	1705

	Ноябр
	978
	749
	2522
	2354

	Декабр
	1133
	823
	2841
	2007

	Ҷамъ 
	9910
	4874
	25709
	13851


Соли 2021 бо мақсади тақвият додани тамоси мутақобилаи Ваколатдор оид ба ҳуқуқи кӯдак бо шаҳрвандон, аз ҷумла кӯдакон дар сомонаи www.vhk.tj 2 маротиба назарсанҷӣ дар мавзӯъҳои «Сабабҳои ба бемориҳои гуногун гирифтор шудани кӯдаконро дар чӣ мебинед?» ва «Агар кӯдак ба гадоӣ машғул шавад кӣ гунаҳгор аст?» бо забонҳои тоҷикӣ ва русӣ  гузаронида шуд.

Таҳлили назарсанҷӣ дар мавзӯи «Сабабҳои ба бемориҳои гуногун гирифтор шудани кӯдаконро дар чӣ мебинед?» нишон медиҳад, ки аз 188 нафар пурсидашудагон аксарияти онҳо (93 овоз ё 47% бо забонҳои тоҷикиву русӣ) ба ҷонибдории варианти 3 (Таъмин набудан бо ғизои солим) овоз додаанд.

Натиҷаҳои назарпурсӣ дар мавзӯи «Агар кӯдак ба гадоӣ машғул шавад кӣ гунаҳгор аст?» нишон медиҳад, ки аз 143 нафар иштироккунандагон бо забонҳои тоҷикиву русӣ 74 нафар ё 51% волидайнро гунаҳгор ҳисобида, 41 нафар ё 30% давлат ва 28 нафар ё 18,5% ҷомеаро масъул донистаанд.
Соли 2021 бо мақсади баланд бардоштани огоҳонии ҷомеа оид ба  фаъолияти Ваколатдор оид ба ҳуқуқи кӯдак ва тарзу усулҳои ҳифзи ҳуқуқу озодиҳои кӯдак 300 нусха Маърӯзаи Ваколатдор оид ба ҳуқуқи кӯдак барои соли 2020 бо забонҳои тоҷикӣ, русӣ ва англисӣ, инчунин 11000 нусха брошюраи “Ҳуқуқҳои худро муҳофизат намо” нашр ва паҳн карда шуд. Ҳамчунин дар сомонаи интернетии Ваколатдор оид ба ҳуқуқи кӯдак шакли электронии маводи иттилоотӣ оид ба ҳуқуқу озодиҳои кӯдак ҷой дода шудааст.
1.5. Ҳамкориҳо бо мақомоти давлатӣ, сохторҳои ҷомеаи шаҳрвандӣ ва созмонҳои байналмилалӣ дар соҳаи ҳуқуқи кӯдак

Соли 2021 ҳамкориҳои мутақобилан судманди Ваколатдор оид ба ҳуқуқи кӯдак бо мақомоти давлатӣ, созмонҳои байналмилалӣ ва сохторҳои ҷомеаи шаҳрвандӣ дар самти ҳимоя ва пешбурди ҳуқуқу озодиҳои кӯдак самарабахш буданд.
Аз ҷумла, ҳамкориҳо бо Дастгоҳи иҷроияи Президенти Ҷумҳурии Тоҷикистон ва Комиссияи назди Ҳукумати Ҷумҳурии Тоҷикистон оид ба ҳуқуқи кӯдак дар самти амалисозии Нақшаи миллии амалҳо ҷиҳати иҷрои тавсияҳо вобаста ба гузориши муттаҳидаи сеюм ва панҷуми Ҷумҳурии Тоҷикистон оид ба рафти иҷрои Конвенсияи СММ дар бораи ҳуқуқи кӯдак ва протоколҳои иловагии он барои солҳои 2018-2022 ва Нақшаи кори Комиссияи назди Ҳукумати Ҷумҳурии Тоҷикистон оид ба ҳуқуқи кӯдак барои соли 2021 тақвият ёфтанд.

Дар доираи амалисозии санадҳои зикршуда бо мақсади тақвият додани фаъолияти комиссияҳои маҳаллӣ оид ба ҳуқуқи кӯдак дар ҳамкорӣ бо Хазинаи кӯдакони СММ дар Тоҷикистон ва мақомоти иҷроияи ҳокимияти давлатии шаҳри Душанбе, вилоятҳои Суғду Хатлон, Вилояти Мухтори Кӯҳистони Бадахшон ва шаҳру ноҳияҳои тобеи ҷумҳурӣ  тренингҳои серӯзаи омӯзишӣ дар шаҳри Хуҷанд барои котибони комиссияҳои маҳаллӣ оид ба ҳуқуқи кӯдаки шаҳру ноҳияҳои Хуҷанд, Бобоҷон Ғафуров, Исфара, Ҷаббор Расулов, Деваштич, Ашт ва Истаравшани вилояти Суғд, инчунин дар шаҳри Душанбе барои котибони комиссияҳои маҳаллӣ оид ба ҳуқуқи кӯдаки ноҳияҳои шаҳри Душанбе, шаҳру ноҳияҳои Роғун, Нуробод, Рашт, Ҳисор, Рӯдакӣ, Хоруғ, Шуғнон, Кӯлоб, Восеъ ва Ёвон гузаронида шуданд.

Тренингҳои зикршуда бо ҷалби тренерҳои соҳавӣ аз Дастгоҳи иҷроияи Президенти Ҷумҳурии Тоҷикистон, мақомоти Ваколатдор оид ба ҳуқуқи инсон ва дигар коршиносони миллӣ баргузор гардиданд.
Яке аз чорабиниҳои хотирмони соли 2021 Конференсияи ҷумҳуриявии мақомоти Ваколатдор оид ба ҳуқуқи инсон дар доираи таҷлили 30-солагии Истиқлолияти давлатии Ҷумҳурии Тоҷикистон ва 75-солагии таъсисёбии Хазинаи кӯдакони СММ мебошад, ки 20 августи соли 2021 дар Китобхонаи миллии Тоҷикистон дар мавзӯи “Рушди ҳуқуқи инсон дар 30 соли Истиқлолияти давлатӣ” бо иштироки намояндагони корпусҳои дипломатии муқими Душанбе, созмонҳои байналмилаливу минтақавӣ, вазорату идораҳои давлатӣ, сохторҳои ҷомеаи шаҳрвандӣ ва воситаҳои ахбори омма баргузор гардид.

Дар Конференсияи ҷумҳуриявии зикршуда, корманди мақомот дар мавзӯи “Мақоми кӯдак дар низоми ҳуқуқии Тоҷикистони соҳибистиқлол” маърӯза  пешниҳод намуд.
Дар доираи ҳамкориҳои сеҷониба лоиҳаи Нақшаи якҷояи Ваколатдор оид ба ҳуқуқи кӯдак ва Хазинаи кӯдакони СММ дар Тоҷикистон (ЮНИСЕФ) барои соли 2021 бо Дастгоҳи иҷроияи Президенти Ҷумҳурии Тоҷикистон ва Хазинаи кӯдакони СММ дар Тоҷикистон мувофиқа ва ба имзо расонида шуда, амалисозии он муваффақона анҷом дода шуд. 

Дар доираи амалисозии Нақшаи якҷояи зикршуда дар ҳамкорӣ бо мақомоти иҷроияи ҳокимияти давлатии шаҳри Душанбе ва Хазинаи кӯдакони СММ дар Тоҷикистон ба ифтихори 30-солагии Истиқлолияти давлатии Ҷумҳурии Тоҷикистон ва 75-солагии таъсисёбии Хазинаи кӯдакони СММ моҳҳои сентябр  ноябри соли ҷорӣ барои кӯдакони шаҳри Душанбе озмуни расмкашӣ таҳти унвони “Зодагони даврони Истиқлол” ташкил ва гузаронида шуд, ки дар он  зиёда аз 2500 нафар иштирок намуданд. Ба даври ниҳоии озмун 30  адад корҳои эҷодии ғолибони даври шаҳрӣ дар се гурӯҳи синнусолии синфҳои 1-4, 5-8 ва 9-11 пешниҳод гардида, аз ҷониби ҳайати ҳакамони салоҳиятдор 9 нафар беҳтаринҳо муайян карда шуданд.

Ҷамъбасти даври ниҳоии озмуни мазкур дар доираи силсилачорабиниҳои мақомоти Ваколатдор оид ба ҳуқуқи инсон ба ифтихори Ҳафтаи ҳуқуқи инсон рӯзи 8 декабри соли 2021 дар Осорхонаи миллии Тоҷикистон бо иштироки 250 нафар кӯдакони шаҳри Душанбе, меҳмонони фахрӣ аз мақомоти дахлдори давлатӣ ва созмонҳои байналмилалӣ баргузор гардид. 

Чорабинӣ таҳти раёсати Ваколатдор оид ба ҳуқуқи кӯдак сурат гирифта, дар оғоз ба 250 нафар кӯдаконе, ки дар чорабинӣ иштирок доштанд туҳфаҳои хотиравӣ тақдим карда шуданд.     

Зимни гузаронидани чорабинӣ ба 21 нафар иштирокчиёни даври ниҳоии озмун ифтихорнома, ба 9 нафар ғолибони озмун дар 3 гурӯҳи синнусолӣ диплом ва ҷоизаҳои пулӣ, инчунин дар пайравӣ ба сиёсати маорифпарварона ва иқдомҳои наҷибонаи Асосгузори сулҳу ваҳдати миллӣ – Пешвои миллат, Президенти Ҷумҳурии Тоҷикистон муҳтарам Эмомалӣ Раҳмон ба 9 нафар омӯзгороне, ки ғолибонро барои  озмун омода намуданд сипосномаҳо ва ҷоизаҳои пулӣ тақдим карда шуданд. 
Инчунин, дар доираи Ҳафтаи ҳуқуқи инсон рӯзи 7 декабри соли 2021 дар меҳмонхонаи “Hyat Regеnsy”-и шаҳри Душанбе мизи мудаввари мақомоти Ваколатдор оид ба ҳуқуқи инсон бо иштироки кормандони Дастгоҳи Ваколатдор оид ба ҳуқуқи инсон, намояндагони Хазинаи кӯдакони СММ дар Тоҷикистон, вазорату идораҳои дахлдор, раисон ва котибони комиссияҳои маҳаллии ҳуқуқи кӯдак ва сохторҳои ҷомеаи шаҳрвандӣ баргузор гардид. 

Дар мизи мудаввар натиҷаҳои сафарҳои кории Ваколатдор оид ба ҳуқуқи кӯдак ва мониторинги фаъолияти муассисаҳои кӯдакона дар шаҳру ноҳияҳои алоҳидаи ҷумҳурӣ  мавриди баррасӣ ва муҳокимаи иштирокчиён қарор гирифта, аз натиҷаи муҳокимаҳо ва таклифу пешниҳодҳои иштирокчиён бо мақсади боз ҳам беҳтар намудани раванди ҳимоя, эҳтиром ва пешбурди ҳуқуқу озодиҳои кӯдак ба вазорату идораҳои дахлдор тавсияҳои асоснок пешниҳод карда шуданд.
Соли 2021 дар доираи ҳамкориҳои мутақобилан судманд бо созмонҳои байналмилалӣ ва корпусҳои дипломатӣ вохӯриҳои Ваколатдор оид ба ҳуқуқи кӯдак бо Роҳбари Намояндагии Хазинаи кӯдакони СММ дар Тоҷикистон, Сафири фавқулодда ва мухтори Ҷумҳурии Украина дар Ҷумҳурии Тоҷикистон, мудири шуъбаи консулгарии Сафорати Федератсияи Россия дар Ҷумҳурии Тоҷикистон анҷом дода шуданд.
Ҳамзамон, ҳамкориҳо бо Ваколатдори назди Президенти Россия оид ба ҳуқуқи кӯдак, ваколатдорон оид ба ҳуқуқи кӯдак дар минтақаҳои алоҳидаи Россия ва дигар мақомоти давлатии Федератсияи Россия дар самти мусоидат дар ҳалли масъалаҳои вобаста ба кӯдакон идома дода шуданд. Аз ҷумла, муроҷиатҳои ваколатдорон оид ба ҳуқуқи кӯдак дар кишвари Перм, кишвари Красноярск, вилояти Воронеж ва вилояти Иркутски Федератсияи Россия, Сафорати Федератсияи Россия дар Ҷумҳурии Тоҷикистон, Шуъбаи маорифи ноҳияи Ермишенски вилояти Рязан, маъмурияти ноҳияи Жардееви вилояти  Тамбов, Раёсати Фонди нафақаи вилояти Самара, шуъбаи маорифи ноҳияи Волгодони вилояти Ростов, Раёсати Фонди нафақаи ноҳияи Красноселскии Санкт-Петербург, Маъмурияти ноҳияи Оловянии кишвари Забайкал, Вазорати маорифи вилояти Москва ва дигарҳо баррасӣ ва дар муҳлатҳои муқарраршуда мактубҳои ҷавобӣ ирсол гардиданд.

Инчунин, Ваколатдор оид ба ҳуқуқи кӯдак дар як қатор чорабиниҳои сатҳи минтақавӣ, аз ҷумла дар мизи мудаввари маҷозии ваколатдорон оид ба ҳуқуқи кӯдаки Федератсияи Россия ва Осиёи Марказӣ дар мавзӯи “Таҷрибаи давлатҳои Осиёи Марказӣ ва Федератсияи Россия оид ба ҳамгироии кӯдакони аз Ироқ баргардонидашуда”, мизи мудаввари маҷозӣ бо ваколатдорон оид ба ҳуқуқи инсони давлатҳои аъзои Иттиҳоди Давлатҳои Мустақил вобаста ба ташкили Шӯрои ваколатдорон оид ба ҳуқуқи кӯдак дар миқёси Иттиҳоди Давлатҳои Мустақил ва омӯзиши таҷрибаи баргардонидани кӯдакон аз давлатҳои ҷангзада иштирок ва баромад намуд.
Дар ин раванд Ваколатдор оид ба ҳуқуқи кӯдак дар чорабиниҳои сатҳи ҷумҳуриявӣ, аз ҷумла бо даъвати мақомоти иҷроияи ҳокимияти давлатии шаҳри Душанбе дар чорабинии фарҳангӣ бахшида ба Рӯзи байналмилалии ҳифзи кӯдакон (1 июн) таҳти унвони “Кӯдакон бунёди моянд” ва Форуми байналмилалии “Душанбе – шаҳри имконоти рушди кӯдакон” ва бо даъвати Вазорати меҳнат, муҳоҷират ва шуғли аҳолии Ҷумҳурии Тоҷикистон дар ҷаласаи навбатии Шӯрои ҳамоҳангсози байниидоравӣ оид ба барҳам додани шаклҳои бадтарини меҳнати кӯдакон иштирок ва суханронӣ намуд.
Дар доираи ҳамкориҳо бо Сарраёсати иҷрои ҷазои ҷиноятии Вазорати адлияи Ҷумҳурии Тоҷикистон ҷиҳати иҷрои Нақшаи миллии амалҳо вобаста ба иҷрои тавсияҳои Кумитаи СММ оид ба ҳуқуқи инсон барои солҳои 2020-2025 рӯзҳои 25 май ва 8 июни соли 2021 дар доираи тренингҳои нақшавии Сарраёсати иҷрои ҷазои ҷиноятии Вазорати адлия ва Фонди ҷамъиятии “Ташаббуси ҳуқуқӣ” дар мавзӯи "Хусусиятҳои нигаҳдорӣ ва дастгирии равонии маҳкумшудагони ноболиғ бо дарназардошти қонунгузории миллӣ ва стандартҳои байналмилалӣ” аз ҷониби Ваколатдор оид ба ҳуқуқи кӯдак ва кормандони мақомот барои кормандони Муассисаи тарбиявии ЯС 3/12 Сарраёсати иҷрои ҷазои ҷиноятии Вазорати адлия машғулиятҳо гузаронида шуданд. 
Дар ин давра ҳамкориҳои Ваколатдор оид ба ҳуқуқи кӯдак бо вазорату идораҳо дар самти такмили қонунгузории миллӣ вобаста ба ҳуқуқу озодиҳои кӯдак идома дода шуда,  ба 7 (2020 - 12)  лоиҳа, аз ҷумла 4 лоиҳаи санадҳои меъёрии ҳуқуқӣ, 2 лоиҳаи стратегияҳо ва 1 лоиҳаи Дастурамал  хулоса пешниҳод карда шуд. 

Инчунин бо ибтикори мақомоти Ваколатдор оид ба ҳуқуқи инсон ҷиҳати иҷрои самараноки уҳдадориҳои байналмилалии Ҷумҳурии Тоҷикистон дар доираи амалисозии моддаҳои 3 ва 12 Конвенсияи СММ дар бораи ҳуқуқҳои кӯдак ва банди 6.3 Нақшаи миллии амалҳо ҷиҳати иҷрои тавсияҳо вобаста ба Гузориши муттаҳидаи сеюм-панҷуми Ҷумҳурии Тоҷикистон оид ба рафти иҷрои Конвенсияи СММ дар бораи ҳуқуқи кӯдак ва протоколҳои иловагии он барои солҳои 2018-2022  аз ҳисоби роҳбарияти вазорату идораҳои дахлдор Гурӯҳи кории байниидоравии назди Ваколатдор оид ба ҳуқуқи кӯдак бо мақсади ҳамоҳанг сохтани механизмҳои мавҷудаи баррасии муроҷиатҳо аз ҷониби кӯдакон ва аз номи кӯдакон таъсис дода шуда, фаъолияти он идома дорад.  

Дар назар аст, ки Гурӯҳи кории мазкур механизми ягонаи қабул ва баррасии муроҷиатҳои кӯдаконро бо таваҷҷуҳ ба масъалаҳои зӯроварӣ нисбати кӯдакон таҳия намуда, барои истифодабарӣ дар мақомоти дахлдори давлатӣ пешниҳод менамояд. 

Ҳамкориҳо бо сохторҳои ҷомеаи шаҳрвандӣ низ сол аз сол тақвият меёбанд. Аз ҷумла, ҳамкориҳои Ваколатдор оид ба ҳуқуқи кӯдак бо ташкилотҳои ҷамъиятии “Ташаббуси ҳуқуқӣ”, “Ассотсиатсияи волидони кӯдакони имконияташон маҳдуд”, “Ҳаёт ва оила” ва “Рушди инклюзия” дар самтҳои таҳияи санадҳои нави дохилиидоравӣ, гузаронидани чорабиниҳои иттилоотӣ ва санҷиши фаъолияти муассисаҳои кӯдакона самарабахш буданд.
II. ВАЗЪИ РИОЯИ ҲУҚУҚУ ОЗОДИҲОИ КӮДАК ДАР ҶУМҲУРИИ ТОҶИКИСТОН

2.1. Ҳуқуқи кӯдак ба таҳсил

Ҳуқуқ ба таҳсил яке аз ҳуқуқҳои калидии ҳар як инсон арзёбӣ мегардад. Санадҳои умумиҳатмии байналмилалӣ, аз ҷумла Конвенсияи СММ дар бораи ҳуқуқҳои кӯдак дар моддаи 28 давлатҳои аъзоро ҷиҳати таъмин намудани ҳуқуқи кӯдак ба таҳсил вазифадор менамояд. 
Ҷумҳурии Тоҷикистон ҳамчун давлати демокративу ҳуқуқбунёд қонунгузории миллиро ба талаботи санадҳои байналмилалии аз ҷониби Тоҷикистон эътирофшуда, аз ҷумла Конвенсияи зикршуда мутобиқ намудааст. Дар баробари ин, қонунгузории миллӣ дар ин самт дар асоси меъёрҳои Конститутсияи Ҷумҳурии Тоҷикистон таҳия шудааст, зеро кафолатҳои конститутсионии ҳуқуқ ба таҳсил, инчунин ройгон ва ҳатмӣ будани таҳсилоти умумии асосӣ дар моддаи 41 Конститутсия муқаррар карда шудааст. 

Ҷумҳурии Тоҷикистон дар даврони Истиқлолият ҷиҳати таъмин намудани ҳуқуқи кӯдакон ба таҳсил ба дастовардҳои назаррас ноил гаштааст. Дар ин самт ҳуҷҷатҳои зиёди стратегӣ қабул ва амалӣ карда мешаванд. Ҳамасола муассисаҳои нави таълимӣ сохта ба истифода дода шуда, заминаҳои моддӣ-техникӣ беҳтар гардида, муассисаҳои соҳаи маориф бо воситаҳо ва маводи таълимӣ таъмин карда мешаванд.

Чӣ тавре ки аз паёми имсолаи Асосгузори сулҳу ваҳдати миллӣ-Пешвои миллат, Президенти Ҷумҳурии Тоҷикистон муҳтарам Эмомалӣ Раҳмон бармеояд, аз соли 1991 то ба имрӯз дар мамлакат 3020 иншооти соҳаи маориф бо зиёда аз 1 миллиону 300 ҳазор ҷойи нишаст сохта, ба истифода супорида шудааст ва бунёди муассисаҳои таълимии нав бо мақсади пурра таъмин намудани ҳуқуқи дастрасии кӯдакон ба таҳсил бо маром идома дорад.

Зиёда аз ин, бо иқдоми маорифпарваронаи Сарвари давлат ҷиҳати боз ҳам беҳтар кардани сифати таълим солҳои 2020 – 2040  «Солҳои омӯзиш ва рушди фанҳои риёзӣ, дақиқ ва табиӣ дар соҳаи илму маориф» эълон гардида, ҷиҳати татбиқи ин ташаббус аз ҷониби Ҳукумати мамлакат нақшаи чорабиниҳо барои солҳои 2020 – 2025 қабул карда шуд.

Аз ин лиҳоз, соҳаи маориф дар меҳвари сиёсати иҷтимоии Ҳукумати Ҷумҳурии Тоҷикистон қарор дорад ва чи тавре ки аз паёми Президенти Ҷумҳурии Тоҷикистон ба Маҷлиси Олии Ҷумҳурии Тоҷикистон аз 21 декабри соли 2021 бармеояд, “...бунёди миллат аз маориф оғоз меёбад ва ғамхорӣ нисбат ба маориф – сармоягузорӣ барои рушди нерӯи инсонӣ ва ояндаи ободи давлат ва Ватан мебошад.”

Дар ин раванд баргузории ҳамасолаи озмунҳои «Илм–фурӯғи маърифат», «Тоҷикистон–Ватани азизи ман», «Фурӯғи субҳи доноӣ китоб аст» ва олимпиадаву озмунҳои гуногун на танҳо ҷиҳати пайдо кардани истеъдодҳо аз байни наслҳои ояндасоз, балки ҷиҳати дур кардани насли наврас аз бозиҳои бемаънии интернетӣ ва тамошои филмҳои фаҳшу зӯроварӣ мусоидат менамоянд. 
Ба шарофати истиқлолияти давлатӣ ва сулҳу ваҳдати миллӣ аҳолии ҷумҳурӣ мунтазам афзоиш меёбад ва Ҷумҳурии Тоҷикистон аз ҷиҳати нуфуси аҳолӣ яке аз давлатҳои ҷавонтарини дунё ба ҳисоб меравад, зеро зиёда аз 40 фоизи аҳолии Тоҷикистонро кӯдакон ташкил медиҳанд.
Зиёдшавии бемайлони аҳолӣ аз Ҳукумати ҷумҳурӣ тақозо менамояд, ки  ҷиҳати таъмин намудани ҳуқуқҳои кӯдак, аз ҷумла беҳтар намудани дастрасии кӯдакон ба таҳсил ва хусусан таҳсилоти томактабӣ пайваста чораандешӣ намояд.
Аз гузориши пешниҳоднамудаи Вазорати маориф ва илми Ҷумҳурии Тоҷикистон бармеояд, ки айни ҳол дар ҷумҳурӣ 681 (соли 2020 - 662) муассисаи томактабӣ, аз ҷумла 168 муассисаи томактабии хусусӣ ва марказҳои хусусии инкишофи кӯдак бо фарогирии 97 679 (соли 2020 – 102 175) нафар кӯдакон фаъолият мекунанд, ки қонеъкунанда нестанд.
Ҷамъбасти амалисозии Барномаи рушди муассисаҳои томактабӣ ва таҳсилоти умумии хусусӣ барои солҳои 2014-2020 нишон додааст, ки  нишондодҳои Барномаи мазкур ба таври бояду шояд иҷро нашудаанд ва сабаби асосии чунин ҳолат ҳангоми банақшагирӣ ба инобат нагирифтани мавқеи ҷуғрофӣ ва талаботи аҳолии маҳал ба чунин муассисаҳо арзёбӣ шудааст.
Дар Маърӯзаи Ваколатдор оид ба ҳуқуқи кӯдак барои соли 2020 низ оид ба ҳалталаб боқӣ мондани масъалаи мазкур ва норасоии муассисаҳои томактабӣ дар ҷумҳурӣ ва махсусан дар минтақаҳои деҳот қайд шуда буд. Таҳлилҳои имсола низ нишон медиҳанд, ки мушкилоти зикршуда ҳанӯз масъалаи мубрами рӯз боқӣ мемонанд.  

 Ҳамзамон, боиси қаноатмандист, ки ҷиҳати ҳалли мушкилоти мазкур аз ҷониби мақомоти иҷроияи ҳокимияти давлатии шаҳри Душанбе пайваста чораандешӣ карда мешавад ва натиҷаи санҷиши фаъолияти кӯдакистонҳои “Садбарг-2015” дар ноҳияи Шоҳмансур ва  “Зангула” дар ноҳияи Синои шаҳри  Душанбе аз ин шаҳодат медиҳад.
Дар кӯдакистонҳои зикршуда ҳамаи мураббиён ва омӯзгорон занон буда, таҳсилоти олии касбӣ доранд. Кормандон ҳамасола тибқи ҷадвали алоҳида аз курсҳои такмили ихтисос мегузаранд ва сертификатҳои дахлдор дар парвандаҳои шахсии онҳо ҷой дода шудаанд. 
Ҳуҷҷатгузорӣ дар муассисаҳои таълимии зикршуда хуб ба роҳ монда шудааст. Аз ҷумла Оинномаҳо ба талаботи Низомномаи таҳсилоти томактабӣ ҷавобгӯ мебошанд. Оид ба қонунҳои Ҷумҳурии Тоҷикистон “Дар бораи ҳифзи ҳуқуқҳои кӯдак” ва “Масъулияти падару модар дар таълиму тарбияи фарзанд”  парвандаҳои алоҳида ташкил карда шуда, нақшаи чорабиниҳои дахлдор таҳия ва роҳандозӣ карда шудаанд.

Фаъолияти Кумитаи падару модарон хуб ба роҳ монда шудааст ва ҷаласаҳои он тариқи протокол ба расмият дароварда шуда, дар парвандаи алоҳида ҷой дода шудаанд. Дар ин муассисаҳои таълимӣ кӯдакони дорои маъюбият ба қайд гирифта нашудаанд.
Санҷиши шароити таълиму тарбия дар муассисаҳои томактабии “Садбарг” ва “Зангула” нишон медиҳад, ки ҳуҷраҳои гузаронидани машғулиятҳо, ҷойи хоб, ҳуҷраи ёрии тиббӣ, ошхона, толори мусиқӣ, айвончаҳо барои гузаронидани чорабиниҳои фарҳангӣ-фароғатӣ мавҷуд мебошанд. 

Бино ва  ҷойи хоби кӯдакон ба талабот ҷавобгӯ буда, ҳар як кӯдак бо кат ва рахти хоби тоза таъмин карда шудааст ва ҷойҳои хоб дар ҳолати хуби санитарӣ қарор доранд. 

Ба ҳар як кӯдак барои дар алоҳидагӣ нигоҳ доштани воситаҳои гигиенаи шахсӣ шароит муҳайё карда шудааст. Муассисаҳои таълимӣ бо шабакаи гармидиҳии шаҳрӣ пайваст карда шудаанд. 
Ҳамарӯза сифати хӯрокҳо аз тарафи  ҳамшираи тиб санҷида мешавад. Аз тарафи мудири хоҷагӣ, ҳамшираи тиббӣ ва сарошпаз номгӯи таомҳо барои даҳ рӯз пешакӣ тартиб дода шуда, баъдан барои ҳар рӯз номгӯи алоҳидаи таомҳо тартиб дода мешавад. Дар як рӯз аз рӯи номгӯи таомҳо 4 маротиба ба кӯдакон вобаста ба синну солашон хӯрок дода мешавад. 

 Аз суҳбатҳои алоҳида бо ҳамшираҳои тиб муайян гардид, ки дар кӯдакистонҳо аз ҷумла, ҳар саҳар пеш аз саршавии кор ҳарорати бадани кормандон ва кӯдакон санҷида шуда, дар дафтари махсус қайд карда мешавад. Инчунин, барои  риояи тозагӣ ва пешгирии ҳар гуна бемориҳои сироятӣ ҳар ҳафта ду маротиба зарфҳои хӯрокхӯрии  кӯдакон бо маводи гипохлориди калсий  безарар гардонида мешаванд. 

Барои пешгирӣ ва паҳншавии бемории сироятии COVID-19 тамоми чораҳои зарурӣ андешида шуда, ҳуҷраҳои  ёрии тиббӣ дар ҳолати хуб ва барои расонидани ёрии аввалияи тиббӣ ва пешгирии бемориҳои сироятӣ бо доруҳои  гуногун таъмин шудаанд. 
Ҳамаи кӯдакон вобаста ба синну сол аз имунизатсия гузаронида шудаанд. Ҳар рӯз аз тарафи ҳамшираи тиббӣ ҳолати саломатии кӯдакон назорат карда мешавад. Рахтҳои хоб низ дар як ҳафта ду маротиба иваз карда мешаванд.

Дар ҳар ду муассисаи таълимӣ толори мусиқӣ дар ҳолати хуби санитарӣ қарор дошта, бо асбобҳои лозимӣ таъмин карда шудааст. Муаллими мусиқӣ бо ҳар як гурӯҳ дар алоҳидагӣ дар як ҳафта ду маротиба   машғулият мегузаронад. 

Ҳолати зоҳирӣ ва атрофи  кӯдакистонҳо дар ҳолати хуб қарор дошта, дар дохил ва атрофи онҳо камераҳои назоратӣ насб шудаанд. Ҳамзамон, дар Кӯдакистони “Зангула” ҳамагӣ 2 камераи назоратӣ насб шудааст, ки барои таъмини бехатарии кӯдакон нокифоя мебошад.

Ҷиҳати боз ҳам беҳтар кардани сатҳу сифати таълиму тарбия дар фаъолияти муассисаҳои таълимии мазкур мувофиқи мақсад аст, ки дар синфхонаҳо тахтаҳои электронӣ насб карда шаванд. Инчунин дар бастҳои кории мавҷуда илова кардани воҳиди кории равоншинос (психолог) ва дар Кӯдакистони “Зангула” таъмир намудани майдончаи варзишӣ ва дувоздаҳ айвончаҳои тобистона барои гузаронидани чорабиниҳои фарҳангӣ-фароғатӣ мувофиқи мақсад аст. 

Мавриди зикр аст, ки бо қарори Ҳукумати Ҷумҳурии Тоҷикистон №316 аз 22 июни соли 2019 Барномаи давлатии рушди таҳсилоти томактабӣ дар Ҷумҳурии Тоҷикистон барои солҳои 2020-2025 қабул шуда,  имрӯзҳо амалисозии он идома дорад.  Аз иттилооти воридшуда бармеояд, ки ҷиҳати амалисозии самараноки Барномаи мазкур аллакай дар самти таъсиси Марказҳои инкишофи кӯдакон корҳои муайян анҷом дода шудаанд. Аз ҷумла, агар дар соли таҳсили 2019-2020 1764 чунин марказҳо бо фарогирии 46 360 кӯдак фаъолият карда бошанд, пас дар соли таҳсили 2020-2021 теъдоди онҳо ба 1771 адад расида, дар онҳо 49 332 нафар кӯдакон ба таълиму тарбия фаро гирифта шудаанд.  
Мувофиқи Стратегияи миллии рушди Ҷумҳурии Тоҷикистон барои давраи то соли 2030 шумораи кӯдакони аз 3 то 6 сола ба 1137400 нафар мерасад, ки нисбат ба соли 2015 255000 нафар зиёд аст. Фоизи фарогирии кӯдакон ба муассисаҳои томактабӣ бояд аз 14,5 фоиз то ба 40 фоиз расонда шавад. Итминони комил дорем, ки амалисозии самараноки Барномаи давлатии рушди таҳсилоти томактабӣ дар Ҷумҳурии Тоҷикистон барои солҳои 2020-2025 ҷиҳати расидан ба ҳадафҳои Стратегияи мазкур ва таъмин намудани ҳуқуқи дастрасии кӯдакон ба таҳсилоти томактабӣ такони тоза мебахшад.
Дар Ҷумҳурии Тоҷикистон таҳсилоти умумии асосӣ (синфҳои 1-9) ҳатмӣ аст, аммо таҷриба нишон медиҳад, ки ҳанӯз ҳам баъзе падару модарон ба таҳсили фарзандони худ ва хусусан духтарон монеъгӣ эҷод мекунанд. Аз  маълумоти пешниҳоднамудаи Прокуратураи генералии Ҷумҳурии Тоҷикистон бармеояд, ки соли сипаришуда 12 282 (соли 2020 – 13 450) нафар падару модарон ва дигар шахсони масъул тибқи талаботи Қонуни Ҷумҳурии Тоҷикистон “Дар бораи масъулияти падару модар дар таълиму тарбияи фарзанд” ва моддаи 90 Кодекси ҳуқуқвайронкунии маъмурии Ҷумҳурии Тоҷикистон ба ҷавобгарии маъмурӣ кашида шудаанд.  
Дар раванди ҳифзи ҳуқуқи гурӯҳҳои осебпазири кӯдакон мусаллам аст, ки мо бояд ба таълиму тарбияи духтарон ҷиддӣ муносибат кунем, зеро онҳо модарони оянда мебошанд ва аввалин муаллими ҳар як кӯдак модар аст. Мутаассифона, ҳанӯз ҳам падару модароне ёфт мешаванд, ки ба ҷаҳолату хурофотпарастӣ дода шуда, ба таҳсили кӯдакони худ ва хусусан духтарон монеъгӣ эҷод мекунанд. 

Зимни ироаи паёми имсола Пешвои миллат таъкид намуданд, ки хурофот ҷаҳолат аст ва ҷаҳолат ба инсон танҳо бадбахтӣ меоварад ва боиси ақибмонии ҷомеа ва давлат мегардад. Падару модарон бояд шароит муҳайё созанд, ки наврасону ҷавонон, чи духтару чи писар бояд хонанд, илму дониш ва касбу ҳунар омӯзанд.

Аз иттилооти воридшуда бармеояд, ки соли 2021 зинаи дуюми таҳсилот, яъне таҳсилоти умумии асосиро 154 075 нафар хонандагон, аз ҷумла 74 075 нафар духтарон хатм намуда, ба зинаи сеюми таҳсилот, яъне таҳсилоти миёнаи умумӣ 115 605 нафар, аз ҷумла 53 237 нафар духтарон қабул шудаанд. 
Мувофиқи мақсад аст, ки тақдири минбаъдаи 38 470 нафар кӯдакон, аз ҷумла 20 838 нафар духтарон, ки ба зинаи сеюми таҳсилот, яъне таҳсилоти миёнаи умумӣ фаро гирифта нашудаанд, то ба синни балоғат расидани онҳо аз ҷониби мақоми ваколатдори давлатӣ пайгирӣ карда шавад. Таҳлилҳо нишон медиҳанд, ки аксарияти ҷиноятҳои дар соли 2021 ба қайд гирифташуда аз ҷониби ноболиғоне содир шудаанд, ки дар ягон ҷой ба таҳсил ва ё кор фаро гирифта нашудаанд. Аз ҷумла, аз 763 (соли 2020 - 754) ҷинояти аз ҷониби ноболиғон дар соли 2021 содиршуда 558 ҷиноят ба ноболиғоне тааллуқ доранд, ки ба кор ва ё таҳсил машғул набудаанд.
Аз маълумоти пешниҳоднамудаи Вазорати маориф ва илми Ҷумҳурии Тоҷикистон бармеояд, ки айни ҳол дар ҷумҳурӣ 3940 (соли 2020 - 3911) муассисаҳои таҳсилоти умумӣ фаъолият мекунанд, ки аз онҳо 310 (соли 2020 - 312) муассисаҳои таҳсилоти ибтидоӣ, 426 (соли 2020 – 419) муассисаҳои таҳсилоти умумии асосӣ ва 3204 (соли 2020 – 3169) муассисаҳои таҳсилоти миёнаи умумӣ мебошанд. Ҳамчунин, 156 (соли 2020 – 150) муассисаҳои таълимии типи нав, аз ҷумла 75 (соли 2020 – 75) Гимназия ва 86 (соли 2020 – 75) Литсей фаъолият мекунанд.

Шумораи умумии хонандагон дар муассисаҳои мазкур 2 195 619 (соли 2020 - 2 108 942)-ро ташкил медиҳад. Ба кӯдакон 128 872 (соли 2020 - 130 465) нафар омӯзгорон таълиму тарбия медиҳанд, ки 80 170 нафари онҳо занон мебошанд.
Боиси қаноатмандист, ки Ҳукумати мамлакат ба рушди соҳаи маориф ва таълиму тарбияи насли наврас ҳамеша аҳамияти аввалиндараҷа медиҳад ва бо ин мақсад дар панҷ соли минбаъда бояд беш аз 1000 иншооти соҳаи маориф дар ҳамаи зинаҳои таҳсилот сохта, ба истифода супорида шавад.

Дар ин раванд мақомоти дахлдори давлатӣ низ дар доираи салоҳияти худ ҷиҳати пешбурди ҳуқуқи кӯдак ба таҳсил пайваста фаъолият менамоянд. Аз ҷумла, дар Стратегияи мақомоти Ваколатдор оид ба ҳуқуқи инсон дар Ҷумҳурии Тоҷикистон барои солҳои 2021-2025 мусоидат ба амалишавии ҳуқуқи кӯдакон ба таҳсил ҳамчун самти афзалиятноки фаъолият интихоб шуда,  ҷиҳати амалисозии он иҷрои як қатор вазифаҳо, аз ҷумла гузаронидани санҷишу мониторингҳои вазъи дастрасии кӯдакон ба таҳсил дар муассисаҳои таълимӣ пешбинӣ карда шудаанд.

Бо мақсади амалисозии Стратегияи зикршуда тибқи Барномаи амали мақомоти Ваколатдор оид ба ҳуқуқи инсон барои соли 2021 ва дастгирии Хазинаи кӯдакони СММ дар Тоҷикистон соли 2021 аз ҷониби гурӯҳи кории мақомоти Ваколатдор оид ба ҳуқуқи инсон дар 5 муассисаи таҳсилоти миёнаи умумӣ дар минтақаҳои гуногуни ҷумҳурӣ, аз ҷумла дар муассисаҳои таҳсилоти миёнаи умумии  №11 ноҳияи Исмоили Сомонӣ ва №86 ноҳияи Синои шаҳри Душанбе, №1 дар ноҳияи Рашт, №3 дар ноҳияи Шамсиддини Шоҳин ва №8 дар ноҳияи Рӯшон санҷишҳо гузаронида шуданд.  
Таҳлили натиҷаҳои санҷиши фаъолияти муассисаҳои таълимӣ нишон медиҳад, ки дар баробари пешравиҳо шароит ва сифати таҳсил дар муассисаҳои таълимӣ ҳанӯз ба мақсад мувофиқ нест. Нарасидани ҷойҳои нишаст барои хонандагон ва китобҳои дарсӣ аз фанҳои алоҳида, муҷаҳҳаз набудани кабинетҳо ва озмоишгоҳҳои фаннӣ, синфҳои лингафонӣ ва технологияҳои иттилоотӣ, таъмини нокифояи муҳити дастрас барои кӯдакони дорои маъюбият ва равоншиносон дар муассисаҳои таълимӣ аз ҷумлаи онҳо мебошанд.

Ҳамчунин, дар раванди ташвиқу тарғиби ҳуқуқу озодиҳои кӯдак дар фаъолияти муассисаҳои таълимии мавриди санҷиш қароргирифта баъзе камбудиву норасоиҳо ба назар мерасанд. Аз ҷумла, оид ба Қонуни Ҷумҳурии Тоҷикистон “Дар бораи ҳифзи ҳуқуқҳои кӯдак” ва Конвенсияи СММ дар бораи ҳуқуқҳои кӯдак маводи алоҳида мавҷуд набуда, дар ин мавзӯъ дар долони муассиса лавҳаҳои иттилоотӣ низ насб нашудааст. 

Зимни суҳбатҳои алоҳида омӯзгорони фанни “Ҳуқуқи инсон”-и муассисаҳои таҳсилоти миёнаи умумӣ изҳор намуданд, ки китоби дарсӣ аз фанни “Ҳуқуқи инсон” аз нав таҳия ва нашр карда шавад, зеро муҳтавои он куҳнашуда ва барои зеҳни кӯдакон душворфаҳм мебошад. 

Мувофиқи мақсад аст, ки омӯзгорони фанни “Ҳуқуқи инсон” оид ба мақомоти Ваколатдор оид ба ҳуқуқи инсон, аз ҷумла Ваколатдор оид ба ҳуқуқи кӯдак ҳамчун ниҳоди махсусгардонидашудаи ҳифзи ҳуқуқҳои кӯдак дар муассисаҳои таълимӣ семинари омӯзишӣ гузаронида, дар ин раванд аз сомонаҳои Ваколатдор оид ба ҳуқуқи инсон ва Ваколатдор оид ба ҳуқуқи кӯдак васеъ истифода баранд. 
Дар доираи санҷишҳо аз ҳисоби духтарони синфҳои болоӣ фокус-гурӯҳ ташкил карда шуда, бо онҳо дар мавзӯи “Пешгирии зӯроварии шаҳвонӣ ва гендерӣ” дар алоҳидагӣ вохӯриҳо гузаронида шуданд. 

 Дар раванди вохӯриҳо ба духтарон оид ба намудҳои зӯроварӣ, аз ҷумла ҷисмонӣ, равонӣ, шаҳвонӣ, иқтисодӣ ва оид ба ҳуқуқу озодиҳои кӯдак, ба духтарон  маълумоти  муфассал пешниҳод гардида, қайд карда шуд, ки қонунгузории миллӣ ва санадҳои ҳуқуқии байналмилалии аз ҷониби Тоҷикистон эътирофшуда дахлнопазирии шахсӣ ва баробарии гендериро кафолат медиҳанд. 

Таъкид карда шуд, ки паст будани маърифати ҳуқуқии духтарон ва занони ҷавон дар чунин ҳолатҳо баъзан ба худкушӣ ва ё сӯиқасд ба худкушӣ оварда мерасонад. Аз ин лиҳоз, агар чунин ҳолатҳо содир шаванд, духтарон метавонанд ба мақомоти дахлдори давлатӣ, аз ҷумла ба мақомоти Ваколатдор оид ба ҳуқуқи инсон муроҷиат намоянд. 

Дар ҷамъбасти вохӯриҳо духтарон оид ба роҳҳои бартараф намудани монеъгӣ аз ҷониби падару модар барои идома додани таҳсил баъди синфи нуҳ, дар баъзе оилаҳо ба писарон афзалият додан ва дигар мушкилоти ҷойдошта маслиҳатҳо пурсиданд. Ба саволҳои мазкур аз ҷониби аъзои гурӯҳи корӣ ҷавобҳои қонеъкунанда пешниҳод карда шуданд. 
Дар муассисаи таҳсилоти миёнаи умумии №11 ноҳияи Исмоили Сомонӣ 5 нафар ва дар  муассисаи таҳсилоти миёнаи умумии №86 ноҳияи Сино 4 нафар кӯдакони дорои маъюбият бо таҳсили инфиродии хонагӣ фаро гирифта шудаанд. 

Оид ба қонунҳои Ҷумҳурии Тоҷикистон “Дар бораи ҳифзи ҳуқуқҳои кӯдак” ва “Масъулияти падару модар дар таълиму тарбияи фарзанд”  маводи алоҳида мавҷуд буда, нақшаи чорабиниҳои дахлдор таҳия ва роҳандозӣ карда шудаанд.

Дар долонҳо оташхомӯшкунак ва лавҳаҳои амалиёт зимни сӯхтор овезон шудааст. Бунгоҳҳои тиббӣ бо кати хоб, дорувориҳо ва дигар таҷҳизоти лозима таъмин аст. 

Ошхонаҳо дар ҳолати хуби санитарӣ қарор доранд. Синфҳои таълими меҳнат барои духтарон ва писарон алоҳида буда, бо таҷҳизоти зарурӣ таъмин буданд. Синфхонаҳои технологияҳои иттилоотӣ бо компютерҳо ва тахтаи электронӣ таъмин буданд, аммо ба шабакаи интернет пайваст набуданд.

Муассисаҳои таълимӣ дорои майдончаи варзишӣ ва толори варзишӣ дар дохили бино мебошанд. Мувофиқи мақсад аст, ки онҳо бо таҷҳизоти варзишӣ аз қабили турник, брус, тӯри волейбол ва дигар лавозимот таъмин карда шаванд.

Муассисаҳои таълимӣ бо маркази гармидиҳии шаҳрӣ пайваст буда, синфхонаҳо дар фасли сармо бо гармӣ таъмин карда мешаванд.

Ҳамчунин соли 2021 дар муассисаҳои таҳсилоти миёнаи умумии №3 ноҳияи Шамсиддини Шоҳин, №1 ноҳияи Рашт ва №8 ноҳияи Рушон санҷишҳо гузаронида шуданд. Дар фарқият аз муассисаҳои таълимии пойтахт дар муассисаҳои таълимии дигар минтақаҳои ҷумҳурӣ мушкилот бештар ба назар мерасанд.
Санҷиши шароити таълиму тарбия ва инфрасохтори дохиливу берунии муассисаҳои зикршуда нишон медиҳад, ки аз тарафи кормандони тиббӣ  мунтазам ҳолати санитарӣ ва гигиении муассиса тафтиш карда мешавад, лекин дар муассиса барои расонидани ёрии аввалияи тиббӣ ва пешгирии бемориҳои сироятӣ доруворӣ ва маводи дигари аввалиндараҷа ташкил нашудааст. 
Дар муассисаи таҳсилоти миёнаи умумии №3 ноҳияи Шамсиддини Шоҳин 4 нафар ва дар муассисаи таҳсилоти миёнаи умумии №8 ноҳияи Рашт се нафар  кӯдакони дорои маъюбият, ки имконияти бо ҳамсолони худ таълим гирифтанро доранд, ба таҳсил фаро гирифта шудаанд. Дар муассисаи таҳсилоти миёнаи умумии №8 ноҳияи  Рушон кӯдакони дорои маъюбият таҳсил намекунанд. Санҷишҳо нишон медиҳанд, ки инфрасохтори дохилӣ ва атрофи муассисаҳои зикршуда ба эҳтиёҷоти кӯдакони дорои маъюбият ҷавобгӯ нестанд.

Толору майдончаҳои варзишӣ таъмирталаб буда, бо лавозимоти варзишӣ таъмин карда нашудаанд. Танҳо дар муассисаи таҳсилоти миёнаи умумии №8 ноҳияи Рушон сохтмони майдончаи варзишӣ  идома дошта, дар арафаи анҷомёбист.

Биноҳои таълимие, ки дар замони шӯравӣ ба истифода дода шудаанд, дар ҳолати садамавӣ қарор доранд. Масалан, тибқи хулосаи мутахассисони Кумитаи рушди маҳалли назди Президенти Ҷумҳурии Тоҷикистон аз моҳи январи соли 2018 муассисаи таҳсилоти миёнаи умумии №3 ноҳияи Шамсиддини Шоҳин дар ҳолати садамавӣ қарор дорад. Дар муассисаи таҳсилоти миёнаи умумии №8 ноҳияи Рушон низ аз 2 бинои таълимии якошёна ва дуошёна бинои якошёнаи он, ки соли 1936 бунёд шудааст, дар ҳолати садамавӣ қарор дорад. 
Мебели мактабӣ, аз ҷумла мизу курсиҳо, партаҳои синфӣ, шкафҳо ва дигар лавозимоти дарсӣ куҳнаву фарсуда буда, бо мебели нав иваз намудани онҳо мувофиқи мақсад аст. Дар синфхонаҳои муассисаи таълимӣ тахтаҳои электронӣ насб нашудаанд. 
Таълими касбу ҳунарҳои ба талаботи бозори муосири меҳнат ҷавобгӯ дар муассисаҳои таълимии зикршуда беҳбудиро тақозо мекунад.

Ошхона танҳо дар муассисаи таҳсилоти миёнаи умумии №8 ноҳияи Рашт фаъолият менамояд ва дар тавозуни мактаб қарор дошта, аз тарафи Барномаи умумиҷаҳонии озуқаворӣ ва падару модарон саҳмгузорӣ мешавад. 

Дар ошхона хонандагони синфҳои ибтидоӣ ҳамарӯза як вақт бо хӯроки гарм таъмин карда мешаванд. Ҳолати санитарии ошхона  қисман ба талабот ҷавобгӯ буда, ба таъмири ҷорӣ ниёз дорад. 

Китобхонаҳои мактабӣ дар ҳолати хуб қарор дошта,  китобҳои бадеӣ бо забонҳои тоҷикӣ, русӣ, англисӣ  ба хонандагон дастрасанд, лекин вазъи китобхонаи муассисаи таҳсилоти миёнаи умумии №3 ноҳияи Шамсиддини Шоҳин беҳбудиро тақозо мекунад, зеро ҳатто рафҳои китобмонӣ надорад.
Новобаста аз мушкилиҳои мавҷуда бо саъю талошҳои пайвастаи маъмурияти муассисаи таҳсилоти миёнаи умумии №3 ноҳияи Шамсиддини Шоҳин, ҳайати омӯзгорон ва падару модарон ҳамаи духтарон ба зинаи сеюми таҳсил фаро гирифта шуда, хонандагони муассиса дар олимпиадаҳои фаннӣ ҳамасола ҷойҳои намоёнро ишғол мекунанд. Хатмкунандагони соли хониши 2020-2021 (34 нафар) 100% ба мактабҳои олӣ дохил шуда, таҳсили худро идома дода истодаанд. 
Дар ҳамаи  муассисаҳои таълимии санҷидашуда барои пешгирӣ ва паҳншавии бемории сироятии COVID-19 чораҳои зарурӣ андешида мешаванд.
Дар гузаронидани санҷишҳо аз ҷониби роҳбарияти мақомоти иҷроияи ҳокимияти давлатии шаҳру ноҳияҳо ҳамаҷониба мусоидат карда шуд. 
Ҷиҳати боз ҳам беҳтар намудани вазъи риояи ҳуқуқи кӯдак ба таҳсил тавсияҳои зерин пешниҳод карда мешаванд:

- тақвият додани корҳои иттилоотӣ дар муассисаҳои таълимӣ оид ба раванди амалисозии санадҳои миллӣ ва байналмилалӣ дар самти ҳифзи ҳуқуқу озодиҳои кӯдак; 
- таҳия ва нашри китоби нави дарсӣ аз фанни “Ҳуқуқи инсон” барои муассисаҳои таҳсилоти миёнаи умумӣ; 

- мувофиқ гардонидани инфрасохтори дохилӣ ва берунии муассисаҳои таълимӣ ба эҳтиёҷоти кӯдакони дорои маъюбият;

- таҷҳизонидани кабинетҳо ва озмоишгоҳҳои фаннӣ;

- васеъ намудани номгӯи касбу ҳунарҳо мувофиқи талаботи бозори муосири меҳнат;

- дар навбати аввал ба таъмиру азнавсозӣ фаро гирифтани муассисаҳои таълимии дар ҳолати садамавӣ қарордошта. 
2.2. Ҳуқуқҳои кӯдакони дорои маъюбият

Риоя, эҳтиром, ҳифз ва пешбурди ҳуқуқу озодиҳои кӯдакони дорои маъюбият яке аз самтҳои муҳим ва афзалиятноки сиёсати иҷтимоии Ҳукумати Ҷумҳурии Тоҷикистон ба шумор рафта, ҷиҳати дастгирии онҳо мунтазам тадбирҳои судманд ва созанда андешида мешаванд.

Дар давоми 30 соли истиқлолият  Тоҷикистон ҳамчун ҷузъи ҷомеаи ҷаҳонӣ аксарияти санадҳои байналмилалии марбут ба ҳуқуқҳои инсонро этироф намуда, бо назардошти барномаҳои стратегии кишвар ва ҳадафҳои рушди миллӣ санадҳои меъёрии ҳуқуқии дахлдор қабул гардидааст.
Аз ҷумла, бо мақсади дар сатҳи миллӣ таъмин намудани амалисозии Ҳадафҳои Рушди Устувор, ки  моҳи сентябри соли 2015 дар ҷаласаи 70 Маҷмааи Умумии СММ қабул шудааст, Ҳукумати Ҷумҳурии Тоҷикистон Стратегияи миллии рушд барои давраи то соли 2030-ро қабул намуд, ки он бо Ҳадафҳои Рушди Устувор ҳам аз назари муҳтаво ва ҳам аз рӯи давраи иҷроиш  мутобиқ гардонида шудааст.

Дар боби 4.3. (Ҳифзи иҷтимоӣ) Стратегияи мазкур ҳамчун самти афзалиятноки фаъолият рушди низоми ҳифзи иҷтимоии шахсони дорои маъюбият тавассути таъсис додани низоми пешгирии болоравии ҳолатҳои нави маъюбияти кӯдакон, рушди хизматрасониҳои тиббӣ-генетикӣ барои ошкоркунии барвақтии нуқсонҳои модарзодии рушди кӯдакон, таҳияи барномаҳо оид ба ҳамгироии шахсони дорои маъюбият ба ҷомеа, ташкили муҳити зисти бемонеа дар доираи лоиҳаҳои шаҳрсозӣ бо фарогирии имконияти гузаронидани чорабиниҳои варзишӣ - солимгардонӣ, чораҳои ҳавасманд-гардонӣ барои онҳое, ки шахсони дорои маъюбиятро нигоҳубин мекунанд (рушди шаклҳои махсуси соҳибкории хурд) ва ғайраҳо пешбинӣ менамояд. 

Инчунин, ҷиҳати амалисозии тадбирҳои дар боло зикргардида дар “Нақшаи миллии амалҳо оид ба омодагии Ҷумҳурии Тоҷикистон барои тасдиқ ва амалинамоии Конвенсия дар бораи ҳуқуқҳои маъюбон” низ чорабиниҳои дахлдор пешбинӣ гардидаанд. 
Дар доираи амалисозии Нақшаи миллии амалҳо ҷиҳати иҷрои тавсияҳо вобаста ба гузориши муттаҳидаи сеюм ва панҷуми Ҷумҳурии Тоҷикистон оид ба рафти иҷрои Конвенсияи СММ дар бораи ҳуқуқҳои кӯдак ва протоколҳои иловагӣ ба он барои солҳои 2018-2022 низ ҷиҳати пешбурди ҳуқуқҳои кӯдакони дорои маъюбият чораҳои мушаххас андешида мешаванд.

Тибқи маълумоти омории Хадамоти давлатии ташхиси тиббию иҷтимоӣ ба ҳолати 1 январи соли 2022 шумораи маъюбони синни то 18-сола 31801 (соли 2020 - 29793) нафарро ташкил медиҳад. Сабабу омилҳои зиёдшавии шумораи маъюбон дар ҷумҳурӣ асосан хусусияти табиӣ дошта, ба афзоиши аҳолӣ, таваллуди кӯдакони дорои нуқсонҳои модарзодӣ ва бемориҳои ирсӣ-генетикӣ вобастагӣ дорад.

Аз ҷониби Ҳукумати Ҷумҳурии Тоҷикистон ҷиҳати фароҳам овардани шароити мусоид барои тавонбахшии кӯдакони имконияташон маҳдуд, ки ба роҳбаладӣ ва тавонбахшии иҷтимоию  солимгардонии ҷисмонӣ, равонӣ, рушди зеҳнӣ, мутобиқшавӣ ва ҳампайвандӣ бо ҷомеа ниёз доранд, пайваста чораандешӣ карда мешавад. 

Аз ҷумла, соли 2021 дар миқёси ҷумҳурӣ 49 адад марказҳои хизматрасонии иҷтимоии будубоши рӯзона таъсис дода шудаанд, ки аз онҳо 32 адад марказҳои будубоши рӯзона барои кӯдакони дорои маъюбият, 13 адад марказҳои хизматрасонии иҷтимоӣ ба кӯдакони дорои маъюбият ва дар ҳолати душвори зиндагӣ қарордошта, 3 маркази дигар барои шаҳрвандони дар ҳолати душвори зиндагӣ қарор дошта ва қурбониёни савдои одамон  ва 1 марказ барои тавонбахшии 21-рӯзаи кӯдакони дорои маъюбият бо модаронашон фаъолият менамоянд. Дар марказҳои мазкур соли 2021  5166 нафар, аз ҷумла 4317 ( 2020- 1066) нафар кӯдакони дорои маъюбият бо хизматрасониҳои иҷтимоӣ фаро гирифта шудаанд.

Аз тарафи Ҳукумати Ҷумҳурии Тоҷикистон барои бо ғизои босифат таъмин кардани  кӯдаконе, ки дар муассисаҳои хизматрасонии иҷтимоӣ ба будубош ва тавонбахшӣ фаро гирифта шудаанд, тадбирҳои мушаххас андешида шудааст. Тибқи фармоиши Вазорати тандурустӣ ва ҳифзи иҷтимоии аҳолии Ҷумҳурии Тоҷикистон №586 аз 4 августи соли 2020 дар соли 2021 барои хӯрокаи кӯдакони дар хона-интернатҳои беморони рӯҳӣ қарордошта, кӯдакони дар марказҳои тавонбахшӣ ба будубоши доимӣ фарогирифашуда барои як шабонарӯз 18,71 сомонӣ ва барои кӯдакони дар марказҳои хизматрасонии иҷтимоӣ (дар шакли будубоши рӯзона) ба тавонбахшӣ ҷалбгардида 6,60 сомонӣ ҷудо гардида,  бо хӯроки гарм таъмин карда мешаванд.  

Ҷиҳати дарёфти саривақтии усулҳои муосири дастгирӣ ба волидони кӯдакони дорои нуқсонҳои инкишоф, вайроншавии муоширати кӯдакони дорои нуқсонҳои инкишоф, сабабҳо ва усулҳои кор бо онҳо, хусусияти инкишофи кӯдакони дорои аутизм ва нақши шуъбаҳои ҳамгироии оила ва кӯдак ва омода будани мутахассисони ин соҳа хело бузург аст.

Яке аз омилҳои кам кардани маъюбшавӣ ин муоинаи тиббии саривақтӣ дар даврони ҳомиладорӣ ба ҳисоб меравад. Соли 2021  дар Пажуҳишгоҳи илмию тадқиқотии акушерӣ, гинекологӣ ва перинатологии Тоҷикистон ва Таваллудхонаи шаҳрии №1-и шаҳри Душанбе бо истифодаи таҷҳизотҳои тиббии махсус (асбоби ултросадо) ба 12 397 нафар навзодон скрининги баромади модарзодии рон гузаронидашуда, аз ин шумора 478 нафар навзодон бо инкишофёбии буғуми косу рон ва 10 нафар бо дисплазия (инкишофи нодурусти бофтаҳо ва аъзо) дарёфт гардида, ба 9 нафар кӯдак тюбингер (таҷҳизоти махсус барои рост кардани устухонҳои кӯдакон баъди ҷарроҳӣ) пӯшонида шудааст.

Тибқи маълумоти Вазорати маориф ва илми Ҷумҳурии Тоҷикистон дар муассисаҳои таҳсилоти умумии ҷумҳурӣ 7362 (2922 духтар) нафар хонандагони маъюб ба таҳсил фаро гирифта шудаанд. Инчунин 975 нафар (377 духтар) кӯдакони дорои маъюбият дар хона таҳсил мегиранд.

Дар муассисаҳои таҳсилоти ибтидоии касбии  Вазорати меҳнат, муҳоҷират ва шуғли аҳолии Ҷумҳурии Тоҷикистон бошад, 20757 нафар хонанда (4052 духтар) таҳсил менамоянд, ки аз ин шумора 154 нафар (52 духтар) маъюб, 91 нафар (18 духтар) ятими кул, 1142 нафар (412 духтар) нимятим мебошанд.

Таҳлилҳо нишон медиҳанд, ки ҳанӯз ҳам на дар ҳамаи ҳолатҳо дастрасии бемонеаи шахсони дорои маъюбият ба объектҳои инфрасохторӣ мутобиқ гардонида шудаанд, аз ҷумла инфрасохтори дохилӣ ва берунии муассисаҳои таълимӣ, насб нашудани лифтҳо, таҷдид нашудани роҳравҳо ва гузаргоҳҳои пиёдагардон, насб нашудани навиштаҷотҳои кӯчаву хиёбонҳо бо ҳуруфи брайлӣ ва ғайраҳо мебошанд. 

Зимни санҷишу мониторингҳои Ваколатдор оид ба ҳуқуқи кӯдак бо ҷалби сохторҳои ҷомеаи шаҳрвандӣ дар муассисаҳои таълимии №86 ва  №11 шаҳри Душанбе, №3 ноҳияи Шамсиддини Шоҳин, №1 ноҳияи Рашт ва №8 ноҳияи Рушон, инчунин дар Мактаб-интернати ҷумҳуриявии кӯдакони ятими ноҳияи Шамсиддини Шоҳини вилояти Хатлон, Мактаб-интернати ҷумҳуриявӣ барои  кӯдакони ятими ноҳияи Рашт, Мактаб-интернати махсус барои кӯдакони кар ва шунавоиашон сусти ноҳияи Бобоҷон Ғафурови вилояти Суғд ва филиали Муассисаи  давлатии «Литсейи касбии махсуси маъюбон»-и Вазорати меҳнат, муҳоҷират ва шуғли аҳолии Ҷумҳурии Тоҷикистон дар ноҳияи Рӯшони Вилояти Мухтори Кӯҳистони Бадахшон чунин мушкилот ба назар расиданд.

Ҳангоми гузаронидани санҷишҳо гурӯҳи корӣ пеш аз ҳама ба ҳолати биноҳо аҳамияти хосса медиҳад, зеро ҳаёти кӯдакон  ва омӯзгорон аз устувории биноҳо вобастагии калон дорад. Санҷишҳо нишон медиҳанд, ки аксарияти муассисаҳо дар замони шӯравӣ сохта шуда, ба таъмири ҷорӣ ё азнавсозӣ эҳтиёҷ доранд. Масалан, Мактаб-интернати ҷумҳуриявӣ барои кӯдакони ятими ноҳияи Шамсиддини Шоҳин соли 1959, Муассисаи давлатии таълимии мактаб-интернати ҷумҳуриявӣ  барои кӯдакони ятими ноҳияи Рашт соли 1950, Мактаб-интернати махсус барои кӯдакони кар ва шунавоиашон сусти ноҳияи Бобоҷон Ғафурови вилояти Суғд соли 1975 ба истифода дода шудаанд. Бо кӯшиши роҳбарияти муассисаҳо ва истифодаи мақсадноки маблағҳои ҷудошуда  биноҳо таъмир мешаванд, аммо  аён аст, ки таъмири ҷорӣ ҳалли масъала шуда наметавонад.

Санҷиши биноҳои таълимии мактаб-интернатҳо нишон медиҳад, ки  бо вуҷуди куҳнагӣ онҳо дар ҳолати хуб қарор дошта, ба талаботи санитарию гигиенӣ ҷавобгӯ мебошанд, вале инфрасохтори дохилӣ ва атрофи онҳо  ба эҳтиёҷоти кӯдакони дорои маъюбият мутобиқ нестанд.  

Инчунин ҳангоми санҷиш муайян гардид, ки  дар Мактаб-интернати махсус барои кӯдакони кар ва шунавоиашон сусти ноҳияи Бобоҷон Ғафурови вилояти Суғд дар як шабонарӯз барои як тарбиятгиранда аз ҳисоби буҷети маҳаллӣ барои хӯрок маблағи 5 сомонию 24 дирам ҷудо карда шудааст, ки басандагӣ намекунад. Таҷҳизотҳои хӯроктайёркунӣ аз соли 1975, яъне аз давраи таъсисёбии Мактаб-интернат мавриди истифода қарор доранд, ки куҳна ва фарсуда мебошанд.

 Инчунин роҳбарияти муассиса пешниҳод намуд, ки барои беҳтар шудани шароити таълиму тарбия ва таъминоти моддию молии тарбиятгирандагон се бино (корпус)-и Мактаб-интернат, ки бо қарори Раиси ноҳия №300  аз 10 декабри соли 1998 ба ихтиёри Омӯзишгоҳи махсуси касбӣ-техникии №75 дода шудааст, ба Мактаб-интернат баргардонида шуда, ба Мактаб-интернат мақоми вилоятӣ ё ҷумҳуриявӣ дода шавад ва аз тавозуни мақомоти иҷроияи ҳокимияти давлатии ноҳияи Бобоҷон Ғафуров бароварда шавад. 

Ҷиҳати  ба касбомӯзӣ фаро гирифтан ва ба зиндагӣ омода шудани кӯдакони маъюб чораҳои зарӯрӣ андешида шуда истодааст.  Аз 233 нафар хонандагони Муассисаи давлатии “Литсейи касбии махсуси маъюбон”-и Вазорати меҳнат, муҳоҷират ва шуғли аҳолии Ҷумҳурии Тоҷикистон 99  нафар маъюб аз рӯйи ихтисосҳои гуногун ба касбомӯзӣ фаро гирифта шудаанд, ки минбаъд  ба рушди бемайлони инклюзивӣ ва устувории  иқтисодӣ, шуғли пурраю самаранок ва меҳнати арзанда барои ҳама мусоидат мекунад. Дар ин раванд бунёд ва азнавсозии объектҳои соҳаи маориф, ки муҳити бехатар, самарабахш ва инклюзивиро барои ҳама, аз ҷумла кӯдакони дорои маъюбият бо дарназардошти ҷанбаҳои гендерӣ таъмин мекунанд, ба мақсад мувофиқ аст.

Бо мақсади фароҳам овардани шароити мусоид барои беҳдошти саломатии кӯдакону наврасон, тарбияи ватандӯстиву завқи зебоипарастии онҳо дар асоси дастуру супоришҳои Президенти Ҷумҳурии Тоҷикистон муҳтарам Эмомалӣ Раҳмон корҳои ободонию созандагӣ ба роҳ монда шуда, дар саросари кишвар сохтмони муассисаҳои саломатӣ, маҷмааҳои варзишӣ, кӯдакистонҳо ва майдончаҳои зебову замонавии варзишӣ сохта, мавриди истифода қарор дода шудаанд, ки барои таълиму тарбия ва фароғату истироҳати кӯдакону наврасон ва ояндаи онҳо мусоидат мекунад, зеро кӯдакон ояндаи ҳар як миллату давлат ба шумор мераванд.
Тибқи маълумоти оморӣ шумораи мактабҳои варзишии кӯдакона  дар ҷумҳурӣ 95 ададро ташкил медиҳад. Дар соли 2021 бо иштироки ноболиғон 45 адад ва бо иштироки ноболиғони маъюбиятдошта 6 адад чорабиниҳои варзишӣ гузаронида шудааст, ки барои ба ҷомеа ворид шудан ва беҳдошти саломатии онҳо мусоидат менамояд. 

Айни ҳол дар ҷумҳурӣ 1 106 нафар кӯдакони то 18-сола бо вируси норасоии масунияти одам, 34 328 кӯдак бо камхунӣ, 966 нафар бо диабети қанд, 349 нафар бо бемории сил, 19 860 нафар кӯдакони камвазн ба қайд гирифта шуда, шумораи умумии кӯдакони дорои нуқсонҳои модарзодии инкишоф 12 091 нафарро ташкил медиҳад, ки аз онҳо 4895 нафарашон нуқсони модарзодии дил доранд.
Тибқи қарори Ҳукумати Ҷумҳурии Тоҷикистон аз 1 майи соли 2020 №252 “Дар бораи Барномаи кафолатҳои давлатӣ оид ба таъмини аҳолӣ бо кӯмаки тиббию санитарӣ дар шаҳру ноҳияҳои таҷрибавии Ҷумҳурии Тоҷикистон барои солҳои 2020-2022” дар 32 ноҳияҳои таҷрибавӣ муоина ва ташхису таъминоти кӯдакони синни то 1-сола ва то 5-сола бо маводҳои доруворӣ ба роҳ монда шудааст.

Дар баробари дастовардҳо баъзе камбудиҳо ба назар мерасанд. Ҷой доштани сарбории зиёди фаъолият ба табибони оилавӣ дар сатҳи марказҳои саломатии деҳот ва бунгоҳҳои саломатӣ яке аз чунин камбудиҳо мебошад. Агар тибқи меъёр ба 1 нафар табиби оилавӣ хизматрасонии 1200-1500 нафар аҳолӣ пешбинӣ шуда бошад, дар асл бо сабабҳои маҳдуд будани воҳидҳои кории табибони оилавӣ дар шаҳру ноҳияҳои ҷумҳурӣ ба 1 нафар табиби оилавӣ хизматрасонии зиёда аз 3 000 нафар аҳолӣ рост меояд, ки боиси паст гардидани хизматрасониҳои тиббӣ мегардад. 

Тибқи маълумоти Вазорати тандурустӣ ва ҳифзи иҷтимоии аҳолии Ҷумҳурии Тоҷикистон воҳидҳои корӣ дар ин самт ҳанӯз дар охири солҳои 80-уми асри гузашта барои 5 миллион нафар аҳолӣ тасдиқ шудааст. Норасоии табибони кӯдакона, неонатологҳо, мадҳушкунанда ва эҳёгарон, асабшиносон ва равоншиносони кӯдакона, муҳайё набудани шароити дахлдор барои қабул ва хизматрасонӣ ба кӯдакон дар шуъбаҳои қабули беморхонаҳои марказии шаҳру ноҳияҳо, бахусус дар вилояти Хатлон ва шаҳру ноҳияҳои тобеи ҷумҳурӣ, маҳдуд будани дастрасии кӯдакон ҳангоми беморӣ ва ҳолатҳои таъҷилӣ ба нақлиёти ёрии таъҷилии тиббӣ дар шаҳру ноҳияҳои ҷумҳурӣ, ба истиснои шаҳрҳои Душанбе, Хоруғ, Хуҷанд, Бохтар ва Кӯлоб ба назар мерасанд.

Ғизои мактабӣ яке аз масъалаҳои афзалиятноки сиёсати  Ҳукумати Ҷумҳурии Тоҷикистон ба ҳисоб рафта, дар 52 шаҳру ноҳияҳои ҷумҳурӣ 45,5% хонандагони синфҳои ибтидоӣ бо дастгирии шарикони рушд - Барномаи умумиҷаҳонии озуқаи Созмони Милали Муттаҳид ва донорҳо (аз ҷумла Федератсияи Россия) бо ғизои мактабӣ фаро гирифта шудаанд.

Зиёда аз 440 000 нафар мактаббачагони синфҳои 1 - 4 аз тарафи Барномаи умумиҷаҳонии озуқаи Созмони Милали Муттаҳид дар 2000 мактабҳо бо маҳсулотҳои ғизоӣ таъмин карда шудаанд. Дар мактабҳои таҷрибавӣ се намуди таъомномаи гуногун бо нархҳои аз 15 то 20, аз 20 то 25 ва аз 25 то 35 сомонӣ вобаста ба минтақаҳо пешниҳод гардидааст.

Ҳамзамон, ҳангоми санҷишу мониторингҳо дар як қатор мактабҳои таҳсилоти миёнаи умумӣ маълум гашт, ки набудани ошхонаҳо, дастрасӣ ба ғизои солим, набудани нуқтаҳои тиббӣ, мавҷуд набудани оби ошомиданӣ, обгармкунак ва риоя накардани талаботҳои ба гурӯҳҳо ҷудо намудани асбобу анҷомҳои ошхона ба саломатии хонандагон ва муаллимон таъсир расонида, ба паст шудани қобилияти зеҳнӣ ва саломатии насли наврас таъсири манфӣ мерасонад. 

Бинобар ин,  аз тарафи шахсони масъул ҳангоми омода намудани ғизо ба таъмини бехатарии онҳо бояд аҳамияти ҷиддӣ  дода шавад. Ошпазҳо бояд дорои тайёрии махсус ва маълумоти касбӣ бошанд ва қоидаи қабул ва нигоҳдории мавод барои тайёр кардани ғизо, тарзи истифодабарӣ аз лавозимоти зарурии таъиншуда ва технологияи пухтани онро донанд.

Бо мақсади баланд бардоштани маърифати ҳуқуқии шаҳрвандон вобаста ба кӯдакони дорои маъюбият дар  воситаҳои ахбори омма аз тарафи кормандони мақомоти Ваколатдор оид ба ҳуқуқи инсон дар телевизионҳои “Ҷаҳоннамо” ва “Душанбе” оид ба ғамхорӣ нисбати кӯдакон, аз ҷумла кӯдакони маъюб, ятим ва бепарастор мусоҳиба доир гардида, дар ҳафтаномаи “Насими айём”-и ноҳияи Рӯдакӣ дар мавзӯи “Ғамхории давлат нисбати кӯдакони дорои маъюбият” мақола ба чоп расонида шуд.

Бо ташаббуси Ваколатдор оид ба ҳуқуқи инсон дар якҷоягӣ бо Барномаи Рушди СММ дар Тоҷикистон рӯзи 6 декабри соли 2021 дар Китобхонаи миллии Тоҷикистон мизи мудаввар аз натиҷаи мониторинги вазъи таъмини муҳити дастрас барои маъюбон ба биноҳои инфросохтории ҳудуди шаҳрҳои Кӯлоб, Конибодом, ноҳияҳои Рушон, Тоҷикобод ва Ҷ.Балхӣ баргузор гардид.

Инчунин кормандони шуъбаи ҳифзи давлатии ҳуқуқҳои кӯдаки Дастгоҳи Ваколатдор оид ба ҳуқуқи инсон  рӯзи 21 декабри соли 2021 дар мизи мудаввари ташкилоти ҷамъиятии “Ассотсиатсияи волидони кӯдакони имконияташон маҳдуд” дар мавзӯи “Пешбурди Конвенсияи СММ дар бораи ҳуқуқҳои маъюбон дар Тоҷикистон” иштирок намуда, оид ба вазъи риоя, эҳтиром, ҳифз ва пешбурди ҳуқуқҳои кӯдакони дорои маъюбият дар ҷумҳурӣ суханронӣ намуданд. 
Ҷиҳати боз ҳам беҳтар намудани вазъи ҳуқуқҳои кӯдакони дорои маъюбият тавсияҳои зерин пешниҳод карда мешаванд:

- мутобиқ гардонидани инфрасохторҳои муассисаҳои таълимӣ ба эҳтиёҷоти кӯдакони дорои маъюбият;

- васеъ намудани омӯзиши  касбу ҳунарҳо, аз ҷумла атласу адрасбофӣ, заргарӣ, таъмири технологияҳои муосир ва ғайраҳо;

- зиёд кардани маблағгузорӣ барои хӯрока ва ба талаботи санитарию гигиенӣ ҷавобгӯ кардани ошхонаҳо дар мактаб-интернатҳо; 

- азнавсозии мактаб-интернатҳое, ки дар ҳолати садамавӣ қарор доранд;

- ба Мактаб-интернати махсус барои кӯдакони кар ва шунавоиашон сусти ноҳияи Бобоҷон Ғафурови вилояти Суғд додани мақоми вилоятӣ ё ҷумҳуриявӣ;  
- андешидани чораҳо ҷиҳати зиёд кардани теъдоди табибони кӯдакона; 

- бозбинӣ намудани меъёри сарбории табибони оилавӣ дар сатҳи марказҳои саломатӣ ва бунгоҳҳои тиббӣ;

- андешидани чораҳои иловагӣ ҷиҳати ҷарроҳии ройгони кӯдакони дорои нуқсонҳои модарзодии дил, пешгирӣ ва табобати бемории диабети қанд ва вируси норасоии масунияти одам.
2.3. Кӯдакон дар низоми адолати судӣ
Дар Ҷумҳурии Тоҷикистон ҷиҳати таъмин намудани манфиатҳои беҳтарини кӯдакон дар низоми адолати судӣ мунтазам ҳуҷҷатҳои стратегӣ ва барномаҳо қабул карда шуда, қонунгузории амалкунанда пайваста такмил меёбад.

Дар ин раванд амалисозии Стратегияи ислоҳоти низоми иҷрои ҷазои ҷиноятии Ҷумҳурии Тоҷикистон барои давраи то соли 2030 (қарори Ҳукумати Ҷумҳурии Тоҷикистон №385 аз 25 июни соли 2020), Барномаи ислоҳоти низоми адолати судӣ нисбати кӯдакон барои солҳои 2017-2021 (қарори Ҳукумати Ҷумҳурии Тоҷикистон №322 аз 29 июни соли 2017), Қонуни Ҷумҳурии Тоҷикистон «Дар бораи низоми огоҳонӣ ва пешгирии ҳуқуқвайронкунии ноболиғон» (№16582 аз 2 январи  соли 2020), Барномаи тавонбахшӣ ва ҳамгироии иҷтимоии ноболиғони содирнамудаи ҳуқуқвайронкунӣ, ки дар ҷойҳои маҳдудӣ ва маҳрумӣ аз озодӣ адои ҷазо намудаанд барои солҳои 2020-2024 (қарори Ҳукумати Ҷумҳурии Тоҷикистон №387 аз 25 июни соли 2020)  ва Барномаи миллии пешгирии ҳуқуқвайронкунӣ дар байни ноболиғон барои солҳои 2020-2024 (қарори Ҳукумати Ҷумҳурии Тоҷикистон №431  аз 30 июли соли 2020) ба роҳ монда шудааст.
  Соли 2021 амалисозии Барномаи ислоҳоти низоми адолати судӣ нисбати кӯдакон барои солҳои 2017-2021 анҷом ёфт. Дар панҷ соли амалисозии Барномаи мазкур  чорабиниҳои зиёди самаранок ва муҳиме  гузаронида шуданд, ки онҳо  ба ҳамоҳангсозӣ дар фаъолияти мақомоти давлатии низоми адолати судӣ нисбати кудакон, таҳлили шароити нигоҳдории кӯдакон дар муассисаҳои маҳрум сохтан аз озодӣ ё маҳдуд кардани озодӣ, такмили қонунгузорӣ дар соҳаи адолати судӣ нисбати кӯдакон, таҳия ва қабули барномаҳо дар самти пешгирии ҳуқуқвайронкунии ноболиғон ва тавонбахшию ҳамгироии иҷтимоии ноболиғони дар муассисаҳои маҳрум сохтан аз озодӣ ё маҳдуд кардани озодӣ адои ҷазонамуда, инчунин баланд бардоштани малакаи касбии кормандони мақомоти мазкур тариқи гузаронидани курсҳои такмили ихтисос ва семинару тренингҳо дар самти адолати судӣ нисбати ноболиғон мусоидат намуданд. 
Амалисозии муваффақонаи Барномаи мазкур имконият дод, ки фаъолият дар ин самт идома дода шавад ва ҷиҳати пешбурд ва такмили минбаъдаи низоми адолати судӣ нисбати кӯдакон Барномаи миллии пешгирии ҳуқуқвайронкунии ноболиғон барои солҳои 2020-2024 қабул ва амалисозии он роҳандозӣ карда шуд. Бо мақсади иҷрои самараноки ин Барнома дар назди Вазорати корҳои дохилии Ҷумҳурии Тоҷикистон гурӯҳи кории байниидоравӣ таъсис дода шудааст, ки дар фаъолияти он корманди мақомоти Ваколатдор оид ба ҳуқуқи инсон мунтазам иштирок менамояд.
 Аз ҷониби Гурӯҳи корӣ  вобаста ба принсипҳои бунёдии ҳуқуқи кӯдак дар робита бо ҳифзи кӯдакони ҷабрдида ва шоҳидони ҷиноят, механизмҳои ҳифзи ҳуқуқи кӯдакон, ҷанбаҳои психологии кор бо кӯдакони ҷабрдида ва шоҳидони ҷиноят ва дигар ҷанбаҳои ҳуқуқи кӯдакон дар низоми адолати судӣ мавриди омӯзиш ва баррасӣ қарор дода шудаанд. Вобаста ба ин дар ҳамкорӣ бо Хазинаи кӯдакони СММ дар Тоҷикистон механизмҳои мониторинги Барнома ва индикаторҳои амалишавии он таҳия ва тасдиқ гардида, фаъолияти Гурӯҳи корӣ дар асоси онҳо ба роҳ монда шудааст.
Ҳукумати Ҷумхурии Тоҷикистон ҷиҳати пешгирии ҷинояткории ноболиғон пайваста чораҳои зарурӣ меандешад, аммо ҳанӯз ҳам сатҳи ҷинояткорӣ дар байни ноболиғон ташвишовар боқӣ мемонад. 
Тибқи маълумоти Вазорати корҳои дохилии Ҷумҳурии Тоҷикистон соли 2021 аз ҷониби ноболиғон 763  ҷиноят содир шудааст, ки нисбат ба соли гузашта 9 ҳолат зиёд мебошад. Ин ҷиноятҳо аз ҷониби 743 ноболиғ (713-писар ва 30-духтар) содир шудаанд.

Аз шумораи умумии ноболиғоне, ки ҷиноят содир намудаанд, 181 нафарашон хонандагони муассисаҳои таҳсилоти миёнаи умумӣ, 3 нафар хонандагони Мактаби махсуси ҷумҳуриявӣ, 1 нафар тарбиятгирандаи омузишгоҳи касбӣ ва 558 нафарашон ноболиғоне мебошанд, ки ба шуғл ва хониш фаро гирифта нашудаанд. 

Боиси нигаронӣ аст, ки соли 2021 ҷиноятҳо дар самти қасдан расонидани зарари вазнин ба саломатӣ -14 адад (с.2020-7), таҷовуз ба номус – 4 адад (с.2020-1), ҳаракати зӯроварии дорои хусусияти шаҳвонӣ – 9 адад (с.2020-4), тайёр ва истифода намудани моддаҳои нашъаовар – 4 адад(с.2020-1), дуздӣ – 528 адад (с.2020-484) ва роҳзанӣ – 5 адад (с.2020-2) тамоюли зиёдшавӣ пайдо кардаанд. Таҳлилҳо нишон медиҳанд, ки ноболиғон асосан ба дуздӣ бештар даст мезананд. 

Соли 2021 дар раванди огоҳонӣ ва пешгирии ҳуқуқвайронкунии ноболиғон аз ҷониби мақомоти милитсия 15 351 нафар (2020-16 016) кӯдакони беназорат ва бепарастормонда, ки ба гурӯҳи хатар дохил мешаванд, муайян карда шудааст. Аз ҷумла, оворагардӣ - 4497 нафар (2020 - 4491),  гадоӣ - 794 нафар (2020 - 810), кашидани бор дар бозорҳо - 371 нафар (2020 - 508), ҷамъоварии маблағи роҳкиро дар воситаҳои нақлиёти мусофиркаш - 271 (2020 - 351), шустани воситаҳои нақлиёт дар ҷойҳои муқаррарнагардида - 276 (2020 - 385), дар вақти дарс машғул шудан ба бозиҳои компютерӣ - 2401 нафар (2020 - 2884), фоҳишагӣ – 9 (2020 - 9), ноболиғони бепарастор – 165 нафар (2020 - 125), истеъмоли нушокиҳои спиртӣ – 23 нафар (2020 - 14), фурушандагӣ дар ҷойҳои  муқаррарнагардида – 556 нафар (2020 - 665), дуд додани испанд – 425 нафар (2020 - 377), дигар ҳуқуқвайронкуниҳо – 5 563 нафар (2020 - 5397) ба қайд гирифта шудааст. Аз ҷониби кормандони мақомоти милитсия ҷиҳати ҷобаҷокунии ноболиғони  беназорат ва бепарастормонда чораҳои дахлдор андешида шудаанд. 

Мувофиқи мақсад аст, ки дар ин самт ҳамоҳангии фаъолияти субъектони соҳа таъмин карда шуда, дар самти пешгирикунии ҳуқуқвайронкунии ноболиғон ва омодагии самараноки воридшавии онҳо ба ҳаёти ҷамъиятӣ тавассути оила, ҷомеа, ҳамсолон, тайёрии касбӣ-техникӣ ва фаъолияти меҳнатӣ диққати махсус дода шавад.

Санаи 7 сентябри соли 2021 бахшида ба муносибати 30-солагии Истиқлолияти давлатии Ҷумҳурии Тоҷикистон Қонуни Ҷумҳурии Тоҷикистон "Дар бораи авф" қабул карда шуда, дар асоси он 41 нафар ноболиғон аз адои ҷазо озод карда шуда, 47 парвандаи ҷиноятӣ нисбати ноболиғон қатъ карда шудааст.

Ваколатдор оид ба ҳуқуқи кӯдак низ дар самти мазкур фаъолият намуда, ҷиҳати баланд бардоштани дониш ва малакаи касбии кормандони мақомоти давлатии шаҳру ноҳияҳои ҷумҳурӣ дар самти риояи ҳуқуқи кӯдакон пайваста чорабиниҳои иттилоотӣ мегузаронад. Чунин чорабиниҳо соли 2021 дар шаҳрҳои Хоруғи Вилояти Мухтори Кӯҳистони Бадахшон, Истаравшани вилояти Суғд, ноҳияҳои Балҷувон ва Қубодиёни вилояти Хатлон баргузор карда шуданд. 

Дар ин раванд Ваколатдор оид ба ҳуқуқи кӯдак  рӯзҳои 21-22 июли соли 2021 дар мизи мудаввари Созмони байналмилалии “Ҳамсоягии нек”, ки дар мавзӯи “Адолати алтернативӣ нисбати ноболиғони бо қонун дар мухолифатбуда” баргузор гардид, иштирок ва баромад намуд.
Инчунин, бо мақсади баланд бардоштани донишҳои касбии кормандони муассисаҳои пӯшида моҳи августи соли 2021  барои кормандони Муассисаи тарбиявии ЯС 3/12 Сарраёсати иҷрои ҷазои ҷиноятии Вазорати адлия 2 тренинги омӯзишӣ гузаронида шуд. 

Соли 2021 аз ҷониби кормандони мақомоти Ваколатдор оид ба ҳуқуқи инсон ҷиҳати муайян намудани шароити нигоҳдории ноболиғон дар муассисаҳои пӯшида ва қисман пӯшида як қатор санҷишу мониторингҳо гузаронида шуданд. 

Аз ҷумла, зимни гузаронидани санҷишҳо дар Литсейи касбӣ-техникии махсуси назди Вазорати меҳнат, муҳоҷират ва шуғли аҳолии Ҷумҳурии Тоҷикистон ва Мактаби махсуси ҷумҳуриявии назди Вазорати маориф ва илми Ҷумҳурии Тоҷикистон бо омӯзгорон, мураббиён ва тарбиятгирандагон вобаста ба вазъи риояи ҳуқуқҳои кӯдакон, шароити нигоҳдорӣ, ҳуқуқ ба ҳифзи саломатӣ, таъминот бо ғизо, муносибат бидуни зӯроварӣ, муошират бо хешовандон ва дигар ҷанбаҳои ҳуқуқи кӯдакон суҳбату вохӯриҳо доир карда шуданд.

Инчунин дар вақти гузаронидани санҷишҳо ба сифати таълиму тарбияи хонандагон, шароити синфхонаҳо, тарзи ташкилу ба роҳ мондани раванди таълим, иштироки хонандагон ба дарсҳо диққати махсус дода шуд. Муайян карда шуд, ки дар муассисаҳо барои кӯдакон шароити хуби нигоҳдорӣ муҳайё буда, аз ҷониби давлату Ҳукумати Ҷумҳурии Тоҷикистон пайваста таваҷҷуҳ зоҳир мегардад.

Ҳамзамон, ҷиҳати боз ҳам беҳтар намудани шароити таълиму тарбия, аз ҷумла дар бастҳои корӣ пешбинӣ намудани равоншинос, дар мувофиқа бо Вазорати маориф ва илми Ҷумҳурии Тоҷикистон аз нав дида баромадани Оинномаи Литсейи касбӣ-техникии махсуси назди Вазорати меҳнат, муҳоҷират ва шуғли аҳолии Ҷумҳурии Тоҷикистон  тавсияҳои дахлдор пешниҳод карда шуданд. 
Инчунин, соли сипаришуда дар Муассисаи ислоҳии ЯС 3/12 Сарраёсати иҷрои ҷазои ҷиноятии Вазорати адлияи Ҷумҳурии Тоҷикистон оид ба вазъи риояи ҳуқуқҳои маҳкумшудагон мониторинг гузаронида шуд.

Зимни гузаронидани мониторинг аз ҷониби Гурӯҳи корӣ бо 11 нафар кормандон  ва 10 нафар маҳкумшудагон аз рӯи саволномаҳои махсус дар  алоҳидагӣ суҳбатҳо гузаронида шуд. 

Кормандони пурсидашуда иброз намуданд, ки нисбати кӯдаконе, ки ба қоидавайронкунӣ даст мезананд, ҷазои интизомӣ дар намуди суҳбати тарбиявӣ, огоҳӣ ё танбеҳ татбиқ карда мешавад ва кӯдакон ба механизмҳои шикоят дастрасӣ доранд.

Ҳамаи кӯдакони пурсидашуда тасдиқ намуданд, ки нисбати онҳо зӯроварӣ, таҳдид, азиятдиҳӣ, шиканҷа, хушунати равонию ҷисмонӣ, таҳқири дағалонаи лафзӣ, аз ҷониби кӯдакон ва кормандон вуҷуд надорад. Инчунин онҳо иброз намуданд, ки ҳангоми зарурат ба онҳо ёрии тиббӣ расонида мешавад.

Ҳамчунин, зимни гузаронидани мониторинг бо 5 нафар волидайни маҳкумшудагоне, ки бо фарзандонашон дидорбинӣ менамуданд, суҳбатҳо гузаронида шуд. Онҳо изҳори миннатдорӣ намуда, иброз намуданд, ки дар вақти дилхоҳ бемамониат бо фарзандонашон вохӯрӣ менамоянд. 

Соли 2021 ба унвонии Ваколатдор оид ба ҳуқуқи кӯдак дар самти ҳуқуқ ба муҳокимаи одилонаи судӣ  4 (2020-15) муроҷиати хаттӣ ва 3 (2020 - 7)  муроҷиати шифоҳӣ ворид гардид. Муроҷиатҳои хаттӣ тибқи тобеият ба мақомоти дахлдори давлатӣ ирсол гардида, ба шаҳрвандоне, ки ба таври шифоҳӣ муроҷиат намуданд, маслиҳатҳои дахлдори ҳуқуқӣ пешниҳод карда шуд. Ҳамзамон, дар асоси муроҷиати шаҳрвандон кормандони мақомоти Ваколатдор оид ба ҳуқуқи инсон дар 3 (соли 2020 - 6)  мурофиаҳои судӣ иштирок намуданд. 
Ҷиҳати боз ҳам беҳтар намудани вазъи риояи ҳуқуқи кӯдакон дар низоми адолати судӣ тавсияҳои зерин пешниҳод карда мешаванд:

·  мутобиқ намудани санадҳои дохилиидоравии муассисаҳои махсуси кӯдакона бо қонунгузории миллӣ;

·  тақвият додани корҳои иттилоотонӣ ҷиҳати пешгирӣ намудани ҳуқуқвайронкунӣ дар байни ноболиғон;

·  тақвият додани ҳамоҳангии фаъолияти субъектони низоми огоҳонӣ ва пешгирии ҳуқуқвайронкунии ноболиғон.
2.4. Зӯроварӣ нисбати кӯдакон
Меъёрҳои санадҳои байналмилалӣ ҳимоя намудани кӯдаконро аз ҳама шаклҳои зӯроварӣ тақозо менамоянд. Аз ҷумла, моддаи 19  Конвенсияи СММ дар бораи ҳуқуқҳои кӯдак тақозо менамояд, ки давлатҳои аъзо ҳамаи чораҳои қонунгузорӣ, маъмурӣ, иҷтимоӣ ва маърифатиро андешанд, то кӯдак аз ҳамаи шаклҳои зӯроварии ҷисмонӣ ё равонӣ, аз таҳқир ё сӯиистифодаи шаҳвонӣ, ки аз тарафи падару модар ё васиҳо ва ё дигар шахсони масъули сарпараст содир мегарданд, ҳимоя шавад.  
Ҷумҳурии Тоҷикистон ҳамчун давлати демокративу ҳуқуқбунёд ва узви комилҳуқуқи СММ ҷиҳати мутобиқ гардонидани қонунгузории миллии худ ба стандартҳои байналмилалӣ ва дар амалия ҳимоя намудани кӯдакон аз ҳамаи шаклҳои зӯроварӣ пайваста чораандешӣ менамояд.
Қонунгузории Ҷумҳурии Тоҷикистон манъи бечунучарои зӯроварӣ ва муносибати бераҳмонаро муқаррар мекунад. Тибқи моддаи 12 Конститутсияи Ҷумҳурии Тоҷикистон дахлнопазирии шахсро давлат кафолат медиҳад. Ба ҳеҷ кас шиканҷа, ҷазо ва муносибати ғайриинсонӣ раво дида намешавад.         


Бо мақсади аз байн бурдани ҳодисаҳои зӯроварӣ як қатор санадҳои меъёрии ҳуқуқии дахлдор, аз ҷумла қонунҳои Ҷумҳурии Точикистон «Дар бораи пешгирии зӯроварӣ дар оила», “Дар бораи маориф”, “Дар бораи ҳифзи ҳуқуқҳои кӯдак”, Кодекси ҷиноятии Ҷумҳурии Точикистон, Барномаи давлатӣ оид ба пешгирии зӯроварӣ дар оила дар Ҷумҳурии Тоҷикистон барои солҳои 2014-2023», Нақшаи чорабиниҳои Барномаи давлатӣ оид ба пешгирии зӯроварӣ дар оила дар Ҷумҳурии Тоҷикистон барои солҳои 2014-2023», Консепсияи рушди оила дар Ҷумҳурии Тоҷикистон ва дигар санадҳо қабул ва амалӣ шуда истодааст. 

Аз маълумотҳои пешниҳодшудаи мақомоти ҳифзи ҳуқуқ бармеояд, ки ҳолатҳои содиршавии ҷиноятҳо нисбати ноболиғон дар соли 2021 камтар ба қайд гирифта шуда бошанд ҳам, ҳанӯз ташвишовар боқӣ мемонанд. Тибқи маълумоти Прокуратураи генералии Ҷумҳурии Тоҷикистон соли 2021 нисбати 843 ноболиғон ҷиноят содир шудааст, ки назар ба соли 2020 (927)  84 ҳолат ё  9,9 % кам мебошад. Аз ин шумора 231 ҷиноят нисбати ноболиғон бо категорияҳои зерин тааллуқ доранд: одамкушӣ 9 адад (с 2020-9), қасдан расонидани зарари миёна ба саломатӣ 18 адад (с 2020-26), қасдан расонидани зарари вазнин ба саломатӣ 7 адад (с 2020-8), таҷовуз ба номус 19 адад (с 2020-10), ҳаракати зӯроварии дорои хусусияти шаҳвонӣ 57 адад (с 2020-47), алоқаи ҷинсӣ бо шахсе, ки ба синни 16 солагӣ нарасидааст 81 адад (с 2020-79), ҳаракати бадахлоқона 40 адад (с 2020-44). 

Инчунин соли 2021 102 ҳолати (с 2020-106) даст ба худкушӣ задан ва  сӯиқасд ба он дар байни ноболиғон ба қайд гирифта шудааст.  Аз ин шумора 97 (с.2020-88) нафарашонро хонандагони муассисаҳои таҳсилоти миёнаи умумӣ ташкил медиҳанд, ки назар ба соли гузашта 9 ҳолат зиёд мебошад. 

Вобаста ба ҳодисаҳои даст ба худкушӣ задани ноболиғон дар 4 ҳолат аз ҷониби прокуророни шаҳру ноҳияҳои вилояти Хатлон, шаҳри Ҳисор, ноҳияҳои Хуросон ва Файзобод бо моддаи 109 (ба худкушӣ расонидан) Кодекси ҷиноятии  Ҷумҳурии Тоҷикистон парвандаҳои ҷиноятӣ оғоз карда шуда, бо ҳукмҳои суд шахсони гунаҳкор  маҳкум карда шудаанд.  

Қонунгузории миллӣ масъулини соҳаи таълиму тарбия, аз ҷумла падару модар ва омӯзгоронро вазифадор менамояд, ки ҷиҳати таъмин намудани манфиатҳои қонунии кӯдак саҳмгузор бошанд. Аммо бархе аз онҳо ҳангоми иҷрои ӯҳдадориҳои худ нисбати ноболиғон усулҳои ғайримуқаррарии тарбияро истифода бурда, ҳуқуқу манфиатҳои онҳоро поймол  менамоянд. 

Масалан, омӯзгори фанни биология дар муассисаи таҳсилоти миёнаи умумии № 93 шаҳри Панҷакент Ш.Р. ӯҳдадориҳои худро дар таълиму тарбияи хонандагон ба таври дахлдор иҷро накарда, ҳангоми дарс нисбати хонандаи синфи 6 Э.М. беасос суханҳои қабеҳ зада, ӯро лату кӯб кардааст. Оид ба ин ҳолат нисбати омӯзгор Ш.Р. бо моддаҳои 174 ва 112-и Кодекси ҷиноятии Ҷумҳурии Тоҷикистон парвандаи ҷиноятӣ оғоз ва тафтиш шуда, номбурда бо ҳукми суд маҳкум карда шудааст.    

Сокини ноҳияи Файзобод Ҷ.Ҳ. бо шаҳрванд Б.Ю. бо тариқи расму оини динӣ ақди никоҳ баста, фарзанди ноболиғи худ С.А.-ро дар заминаи ҷанҷолҳои оилавӣ мавриди луту кӯб қарор дода, нисбаташ муносибати бераҳмона намудааст. Оид ба ин ҳолат нисбати  номбурда бо моддахои 174 ва 112-и Кодекси ҷиноятии Ҷумҳурии Тоҷикистон парвандаи ҷиноятӣ оғоз ва тафтиш шуда, бо ҳукми суд маҳкум карда шудааст.

Вобаста ба ҳолатҳои истифодаи зӯроварии ҷисмонӣ нисбати ноболиғон 20 парвандаи ҷиноятӣ нисбати 20 нафар бо моддаи 174 Кодекси ҷиноятии Ҷумҳурии Тоҷикистон оғоз ва тафтиш шуда, шахсони гунаҳкор бо ҳукмҳои суд маҳкум карда шудаанд. Аз шумораи умумӣ 14 парвандаҳои ҷиноятӣ  нисбати омӯзгорон ва 6 парвандаи ҷиноятӣ нисбати падару модарон мебошад. 

Инчунин вобаста ба истифодаи зӯроварии шаҳвонӣ нисбати ноболиғон 78 парвандаи ҷиноятӣ нисбати 78 нафар  бо моддаҳои 138 ва 139 Кодекси ҷиноятии Ҷумҳурии Тоҷикистон оғоз ва тафтиш шуда, шахсони гунаҳкор бо ҳукмҳои суд маҳкум карда шудаанд.

Тибқи маълумоти Суди Олии Ҷумҳурии Тоҷикистон соли 2021 аз тарафи судҳои ҷумҳурӣ  54 парванда оид ба маҳрум кардан аз ҳуқуқи падару модарӣ барои муносибати бераҳмона нисбати кӯдакон, аз ҷумла истифодаи зӯроварии ҷисмонӣ, сӯиқасд ба дахлнопазирии ҷинсии ноболиғон баррасӣ гардида, аз онҳо 41 адад қонеъ ва 13 адад рад карда шудааст.
Гарчанде шахсони гунаҳгор бо ҳукми суд ба ҷавобгарӣ кашида шаванд ҳам, зарари дар натиҷаи ҷиноят ба кӯдакон расонидашуда ба инкишофи ҷисмонӣ, равонӣ, ахлоқии кӯдакон ва маънавиёти ҷомеа таъсири манфӣ мерасонад. 

Ҳифзи ҳуқуқ ба  дахлнопазирии шахсӣ ва озод будан аз ҳама шаклҳои зӯроварӣ яке аз самтҳои муҳими фаъолияти мақомоти Ваколатдор оид ба ҳуқуқи инсон ба ҳисоб меравад. Дар самти мазкур соли 2021 ба унвонии Ваколатдор оид ба ҳуқуқи кӯдак 4 (соли 2020 - 10) муроҷиати хаттӣ, 1  муроҷиати шифоҳӣ ва 2 муроҷиати телефонӣ ворид шуда, ҷиҳати ҳалли масъалаҳои гузошташуда мусоидат карда шуд. 
Новобаста аз он ки муроҷиатҳо дар самти мазкур нисбат ба соли 2020 камтар ворид шудаанд, вазъи дахлнопазирии шаҳвонии кӯдакон, аз ҷумла духтарони ноболиғ боиси нигаронӣ аст, зеро аз 4 муроҷиати хаттии воридгардида 3 адади онҳо ба дахлнопазирии шаҳвонии кӯдакон дахл дорад. Дар робита бо чунин ҳолати ногувор муроҷиатномаи Ваколатдор оид ба ҳуқуқи инсон дар васоити ахбори омма интишор карда шуда, дар он аз ҷумла таъкид карда шуд, ки ҳолатҳои содиршавии ҷиноятҳо ба муқобили ҳаёт, озодӣ ва дахлнопазирии шахсию ҷинсии ноболиғон ташвишовар боқӣ мемонад. Дар муроҷиатномаи мазкур омадааст, ки ҳуқуқи кӯдак ба эҳтироми шаъну шарафи инсонӣ ва дахлнопазирии шахсӣ, озод будан аз ҳамаи шаклҳои зӯроварӣ ҳуқуқи бунёдии кӯдакон ба шумор рафта, андешидани тадбирҳои зарурии қонунгузорӣ, маъмурӣ, иҷтимоӣ ва маърифатиро талаб менамояд. 
Дар ин раванд аз ҷониби гурӯҳҳои кории мақомоти Ваколатдор оид ба ҳуқуқи инсон зимни гузаронидани санҷишҳо дар муассисаҳои таълимии минтақаҳои гуногуни ҷумҳурӣ, аз ҷумла дар муассисаҳои таҳсилоти миёнаи умумии  №11 ноҳияи Исмоили Сомонӣ ва №86 ноҳияи Синои шаҳри Душанбе, №3 дар ноҳияи Шамсиддин Шоҳини вилояти Хатлон, №8 дар ноҳияи Рушони Вилояти Мухтори Кӯҳистони Бадахшон ва №1 дар ноҳияи Рашт аз ҳисоби духтарони синфҳои болоӣ фокус-гурӯҳ ташкил карда шуда, бо онҳо дар мавзӯи “Пешгирии зӯроварии шаҳвонӣ ва гендерӣ” вохӯриҳои алоҳида гузаронида шуд.
Ҳамзамон, кормандони мақомоти Ваколатдор оид ба ҳуқуқи инсон барои такмил додани донишҳои касбии кормандони мақомоти ҳифзи ҳуқуқ ва Сарраёсати иҷрои ҷазои ҷиноятии Вазорати адлия дар шуъбаҳои Вазорати корҳои дохилӣ дар ноҳияи Шаҳринав, ноҳияҳои Ишкошим ва Роштқалъаи ВМКБ, инчунин бо кормандони Тавқифгоҳи тафтишотии ЯТ 9/4 Вазорати адлия дар шаҳри Кӯлоби вилояти Хатлон мизҳои мудаввар гузарониданд. Инчунин, зимни санҷишу мониторингҳо  бо омӯзгорон, мураббиён ва тарбиятгирандагони муассисаҳои «Литсейи касбӣ-техникии махсуси шаҳри Душанбе»-и назди Вазорати меҳнат, муҳоҷират ва шуғли аҳолӣ ва “Мактаби махсуси ҷумҳуриявии шаҳри Душанбе”-и назди Вазорати маориф ва илм вохӯриҳо доир карда шуданд.

Дар доираи ҳамкориҳо бо Сарраёсати иҷрои ҷазои ҷиноятии Вазорати адлияи Ҷумҳурии Тоҷикистон, Фонди ҷамъиятии “Ташаббуси ҳуқуқӣ” ва Хазинаи кӯдакони СММ дар Тоҷикистон 2 тренинги омӯзишӣ барои 50 нафар кормандони Муассисаи тарбиявии ЯС 3/12, аз ҷумла кормандони тиб, сардорони дастаҳо, кормандони фаврӣ ва низомӣ, омӯзгорон, кормандони ичтимоӣ ва равоншиносон гузаронида шуд. 
Зимни чорабиниҳои зикршуда дар бораи сиёсати давлат дар самти таълим ва ҳифзи ҳуқуқу озодиҳои кӯдакон, қонунҳои ҷорӣ, салоҳияти Ваколатор оид ба ҳуқуқи кӯдак ва ҳуқуқи кӯдакон барои муроҷиат ба мақомоти Ваколатдор оид ба ҳуқуқи инсон дар Ҷумҳурии Тоҷикистон, пешгирии зӯроварӣ ва ба гурӯҳҳои ҷинояткор ва ифротгаро ҳамроҳ нашудани наврасону ҷавонон маълумот дода шуд. Ба иштирокчиёни чорабиниҳо маърӯзаҳои Ваколатдор оид ба ҳуқуқи инсон  ва Ваколатдор оид ба ҳуқуқи кӯдак, маҷаллаи “Ахбори Ваколатдор оид ба ҳуқуқи инсон дар Ҷумҳурии Тоҷикистон” ва буклети “Ҳуқуқҳои худро муҳофизат намо” тақдим карда шуданд.

Дар доираи фаъолияти иттилоотонии шаҳрвандон вобаста ба ҳуқуқу озодиҳои кӯдак, аз ҷумла оид ба пешгирии зӯроварӣ нисбати кӯдакон 37 баромади Ваколатдор оид ба ҳуқуқи кӯдак ва кормандони мақомоти Ваколатдор оид ба ҳуқуқи инсон дар воситаҳои ахбори оммаи ҷумҳуриявӣ таъмин карда шуд.
Таҳлили қонунгузорӣ дар самти пешгирии зӯроварӣ нисбати кӯдакон нишон медиҳад, ки дар баробари пешравиҳо, баъзе мушкилиҳо ҳанӯз ҳам дар ин самт ҷой доранд. Аз ҷумла, дар Қонуни Ҷумҳурии Тоҷикистон «Дар бораи ҳифзи ҳуқуқҳои кӯдак» ҳуқуқи кӯдакро ба озодӣ, дахлнопазирии шахсӣ, шаъну шараф ва ҳаёти шахсӣ муқаррар  мекунад, лекин дар он вобаста ба ҳимояи кӯдак аз ҷазои ҷисмонӣ, зӯроварии ҷисмонӣ ва равонӣ, шиканҷа ва муносибати бераҳмона, аз ҷумла ҳангоми бо низоми адолати судӣ нисбати кӯдакон рӯ ба рӯ шудан муқаррар нагардидааст. Инчунин, дар Қонуни мазкур оид ба ҳифз ва тавонбахшии кӯдакони шоҳид ва ҷабрдидаи ҷиноят низ ягон муқаррарот пешбинӣ карда нашудааст.

Инчунин Кодекси иҷрои ҷазои ҷиноятӣ ва Кодекси мурофиавии ҷиноятӣ манъи шиканҷа, муносибати бераҳмона, ғайриинсонӣ ё таҳқиркунандаи шаъну шараф нисбат ба иштирокчиёни мурофиаи ҷиноятӣ ва маҳкумшудагонро дар бар мегирад. Новобаста аз ин, дар боби 44 Кодекси мурофиавии ҷиноятӣ, ки ба тартиби пешбурди парвандаҳо оид ба ҷиноятҳои ноболиғон бахшида шудааст, манъи истифодаи шиканҷа, муносибати бераҳмона ва дигар намудҳои зӯроварӣ нисбати ноболиғонро пешбинӣ намекунад.
Ҷиҳати боз ҳам беҳтар намудани вазъи риояи ҳуқуқи кӯдак ба дахлнопазирии шахсӣ ва озод будан аз ҳама гуна шаклҳои зӯроварӣ тавсияҳои зерин пешниҳод карда мешаванд:

· такмили қонунгузории миллӣ дар самти пешгирии зӯроварӣ нисбати кӯдакон;
· тақвият додани чорабиниҳои иттилоотӣ дар байни аҳолӣ вобаста ба пешгирии зӯроварӣ, худкушӣ ва сӯиқасд ба худкушӣ;

· таҳлили фарогири миқёси зӯроварӣ нисбати кӯдакон ва сабабу омилҳои ба он мусоидкунанда.
ХОТИМА

Маърӯзаи панҷуми Ваколатдор оид ба ҳуқуқи кӯдак дар Ҷумҳурии Тоҷикистон дар замоне пешниҳод карда мешавад, ки мардуми шарифи Тоҷикистон яке аз ҷашнҳои муқаддас ва воқеан таърихиву фаромӯшнашавандаи худ сисолагии Тоҷикистони соҳибистиқлолро дар фазои сулҳу оромӣ ва ваҳдати миллӣ истиқбол намуд.

Дар назди таърих 30 сол як лаҳза аст, вале Ҳукумати Ҷумҳурии Тоҷикистон тавонист, ки дар ин муддати кӯтоҳ як ҷаҳиши калонро анҷом дода, мавқеи худро дар арсаи байналмилалӣ мустаҳкам намояд.

Тоҷикистон ҳанӯз дар оғози шоҳроҳи бунёди ҷомеаи шаҳрвандӣ ва давлати демократӣ қарор дорад. Дар ин раванд яке аз нишонаҳои муҳими давлати демокративу  ҳуқуқбунёд  мавҷудият ва фаъолияти озодонаи ниҳодҳои мустақили ҳифзи ҳуқуқи инсон, аз ҷумла ниҳоди Ваколатдор оид ба ҳуқуқи кӯдак мебошад.

Хушбахтона, дар Ҷумҳурии Тоҷикистон аллакай панҷ сол аст, ки ниҳоди мазкур дар доираи салоҳиятҳои дар қонунгузории миллӣ муқарраршуда фаъолият менамояд ва дар асоси талаботи  қонунгузории миллӣ Маърӯзаи навбатии худро пешниҳод менамояд. 

Маърӯзаи пешниҳодшуда аз пешгуфтор, ду қисм ва хулоса иборат буда, дар қисми якум оид ба фаъолияти Ваколатдор оид ба ҳуқуқи кӯдак дар соли 2021 дар самтҳои қабул ва баррасии муроҷиатҳои шахсони воқеӣ ва ҳуқуқӣ, вохӯриву қабули шаҳрвандон дар маҳалҳо, санҷиши вазъи риояи ҳуқуқу озодиҳои кӯдак, баланд бардоштани маърифатнокии шаҳрвандон оид ба ҳуқуқу озодиҳои кӯдак маълумоти муфассал пешниҳод карда шудааст.

 Ҳамчунин дар қисми якуми Маърӯза оид ба ҳамкориҳои Ваколатдор оид ба ҳуқуқи кӯдак дар Ҷумҳурии Тоҷикистон бо мақомоти давлатӣ, сохторҳои ҷомеаи шаҳрвандӣ ва созмонҳои байналмилалӣ дар доираи амалисозии ҳуҷҷатҳои стратегиву барномавӣ, такмили қонунгузорӣ оид ба ҳуқуқу озодиҳои кӯдак, тақвият додани донишҳои касбии кормандони мақомоти давлатӣ, пешбурди ҳуқуқу озодиҳои кӯдак дар ҷумҳурӣ ва дигар ҷанбаҳои муҳими таъмин намудани манфиатҳои беҳтарини кӯдак иттилооти фарогир пешниҳод шудааст.

Аз таҳлили муроҷиатҳои воридшудаи шахсони воқеӣ ва ҳуқуқӣ бармеояд, ки соли 2021 дар ҳама шаклҳои муроҷиатҳо, яъне муроҷиатҳои хаттиву шифоҳӣ ва электрониву телефонӣ теъдоди муроҷиатҳо дар самти ҳуқуқ ба сатҳи кофии зиндагӣ, ғамхории волидайн ва дар оила тарбия гирифтан, таъминоти иҷтимоӣ, алимент тамоюли зиёдшавӣ пайдо кардаанд. 

Дар самти мазкур аз ҷумла 23  адад муроҷиатҳои хаттӣ ворид шудаанд, ки нисбат ба соли 2020  10 адад зиёдтар мебошанд. Боиси нигаронӣ аст, ки аз ин шумора 14 адад муроҷиатҳое мебошанд, ки аз ҷониби ваколатдорон оид ба ҳуқуқи кӯдак ва дигар мақомоти давлатии Федератсияи Россия ворид шудаанд ва ҳамаи онҳо ба ҳифзи ҳуқуқу манфиатҳои кӯдакони муҳоҷирони меҳнатӣ вобастагӣ доранд. 

Ҳамзамон, муроҷиатҳои шаҳрвандон дар самтҳои ҳуқуқ ба муҳокимаи одилонаи судӣ - 4 адад (соли 2020 - 15), ҳуқуқ ба дахлнопазирии шахсӣ, озод будан аз тамоми шаклҳои зуроварӣ - 4 адад (соли 2020 - 10) ва  ҳуқуқ ба таҳсил - 2 адад (соли 2020 - 6) нисбатан кам ворид шудаанд.

Зиёдшавии муроҷиатҳои хусусияти иҷтимоидошта зимни қабули шаҳрвандон дар маҳалҳо дар доираи сафарҳои кории Ваколатдор оид ба ҳуқуқи кӯдак дар Ҷумҳурии Тоҷикистон  низ ба назар мерасад. Аз 43 муроҷиатҳои зимни сафарҳои корӣ қабулшуда 12 адад ба таъминоти иҷтимоии кӯдакон вобастагӣ дорад.

Қобили зикр аст, ки ҳамкориҳои Ваколатдор оид ба ҳуқуқи кӯдак дар Ҷумҳурии Тоҷикистон бо мақомоти маҳаллии ҳокимияти давлатӣ сол аз сол тақвият ва густариш меёбанд. Вохӯриву мулоқотҳои мутақобилан судманд ва аз наздик шинос шудан бо вазъи риояи ҳуқуқи кӯдакон дар маҳалҳо ҷиҳати таъмини манфиатҳои қонунии кӯдакон мусоидат менамоянд.

Санҷиши вазъи риояи ҳуқуқи кӯдакон дар муассисаҳои кӯдакона низ дар пешбурди ҳуқуқу озодиҳои кӯдак такони тоза мебахшад. Соли 2021 бо мақсади муайян намудани вазъи риояи ҳуқуқи кӯдакон дар 30 (соли 2020 - 26) муассисаҳои таҳсилоти умумӣ, мактаб-интернатҳо ва муассисаҳои тарбиявӣ боздид ва санҷишу мониторингҳо гузаронида шуда, ҷиҳати боз ҳам беҳтар намудани вазъ дар ин самт аз ҷониби гурӯҳҳои кории мақомоти Ваколатдор оид ба ҳуқуқи инсон дар Ҷумҳурии Тоҷикистон ба роҳбарияти муассисаҳои санҷидашуда тавсияҳои дахлдор пешниҳод шудаанд.

Соли 2021 фаъолияти Ваколатдор оид ба ҳуқуқи кӯдак дар Ҷумҳурии Тоҷикистон дар самти баланд бардоштани маърифатнокии шаҳрвандон оид ба ҳуқуқу озодиҳои кӯдак тақвият ёфта, аз ҷумла чорабиниҳои иттилоотӣ барои кормандони вазорату идораҳои давлатӣ, инчунин баромадҳо дар воситаҳои ахбори омма зиёдтар ба қайд гирифта шудаанд. Фаъолияти мунтазами сомонаи Ваколатдор оид ба ҳуқуқи кӯдак дар Ҷумҳурии Тоҷикистон ва дар он ҷой додани шакли электронии маводи нави иттилоотӣ, аз ҷумла маърӯзаҳои солонаи Ваколатдор оид ба ҳуқуқи кӯдак дар Ҷумҳурии Тоҷикистон, инчунин пайваста гузаронидани пурсишҳо дар байни истифодабарандагон оид ба масъалаҳои гуногуни ҳуқуқу озодиҳои кӯдак ҷиҳати баланд бардоштани маърифати ҳуқуқии шаҳрвандон мусоидат менамояд.

Дар қисми дуюми Маърӯза дар асоси таҳлили санадҳои миллӣ ва байналмилалӣ оид ба ҳуқуқҳои кӯдак, муроҷиатҳои шахсони воқеиву ҳуқуқӣ, вохӯриву мулоқотҳо, натиҷаҳои боздидҳо ва санҷишу мониторингҳо, инчунин иттилооти пешниҳоднамудаи вазорату идораҳо ва маводи воситаҳои ахбори омма мавзӯъҳои  “Ҳуқуқ ба таҳсил”, “Ҳуқуқҳои кӯдакони дорои маъюбият”, “Кӯдакон дар низоми адолати судӣ” ва “Зӯроварӣ нисбати кӯдакон” мавриди баррасӣ ва таҳлил қарор дода шудаанд.

Вобаста ба мавзӯъҳои баррасишуда бо мақсади боз ҳам беҳтар кардани вазъи риояи ҳуқуқҳои кӯдак тавсияҳои мушаххас пешниҳод шудаанд, ки амалисозии онҳо барои пешбурди минбаъдаи ҳуқуқу озодиҳои кӯдак дар ҷумҳурӣ мусоидат менамояд.

Дар муддати панҷ соли фаъолият ниҳоди Ваколатдор оид ба ҳуқуқи кӯдак дар Ҷумҳурии Тоҷикистон бо дастгирии ҳамаҷонибаи Ҳукумати Ҷумҳурии Тоҷикистон ва шарикони рушд мавқеи худро дар низоми ҳифзи ҳуқуқу озодиҳои инсон мустаҳкам намуд. 

Ваколатдор оид ба ҳуқуқи кӯдак дар Ҷумҳурии Тоҷикистон минбаъд низ дар доираи салоҳияти худ аз имкониятҳои мавҷуда самаранок истифода бурда, кӯшиш ба харҷ медиҳад, ки дар ҳамкорӣ бо мақомоти давлатӣ, созмонҳои минтақавию байналмилалӣ ва сохторҳои ҷомеаи шаҳрвандӣ ҷиҳати пешбурди бемайлони ҳуқуқу озодиҳои кӯдак дар Ватани азизамон саҳмгузор бошад.

